
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ИХ ЖАНЖИН СҮХБААТАР ТАНАА

	Алсаас харахад их талын дунд хот орон буюу сүм суварга мэт янз янз болж харагдах сонин сайхан, сүр үзэсгэлэн төгөлдөр, чухам юу байгаа нь хараахан үл танигдах бөөн бараа харагдана. Тэнд чухам юу байгаа юм бол ойртоод очицгооё. Ойртох тутам биднийг гайхуулан харагдаж байсан тэр их сүртэй байдал, үүр цайж өдөр болоход ил тод болдог шиг тодорсоор том том хадан чулуу болов. Хэний ч гар хүрээгүй, байгаль өөрөө бүтээсэн бөгөөд олон зуун жилийн турш дүрс хэлбэрээ хэчнээн дахин хувиргасныг төсөөлөн үл чадах гайхмаар хачин хадан уулс үзэгдсээр нүх мэт нэгэн агуй болов. Үүдэнд нь эмээлтэй олон морь цан хүүрэгт цохигдсон учир цөм цагаан буурал юм шиг байлаа. Бүгдээрээ тарган цатгалангийн дээр соргог сэргэлэн нь согоо шиг ажээ. Тэр морьд чихээ солбиулах нь солбиулж, зарим нь үүрсэн, зарим нь хазаар даран цавчилж харагдана.

	Агуй дотор олон хүн сууцгаажээ. Цугаараа боргил бор малчид байна. Төв дунд нь завилан суугаад гартаа барьсан бичгийг өндөр дуугаар дуудан уншиж байгаа, өнгө нэхий дээлтэй, ухаалаг төвшин царайтай, ахимаг насны хүнийг Арвижих гэдэг ажээ.

	— “Манай Зөвлөлт засгийн газраас монгол үндэстний олон улсад цөм мэдэгдэж тунхаглахын хамт манай Орос улстай даруй харилцан нэвтрэлцэж элчин явуулан, эрх чөлөөт Монгол улсын төлөөний хүнийг манай улсын цэргийн өмнөөс тосгон илгээх ажаамуу. Үүний тул мэдтүгэй хэмээнэ илгээв гэжээ” гээд Арвижих гуай уншиж байсан зүйлээ дуусгав. Тэгээд сонсогчдыгоо эргэн тойрон харахад ихэд сонирхон хамаг анхаарлаа дайчлан чагнаж байсан зүйл нь гэнэт ингээд дууссанд цочирсон мэт цөм дуугүй бие биеэ харах боловч тэдний нүүр царайд төгс итгэл, баяр хөөр илэрч байв. Удалгүй энэ чимээгүй нам, гүм байдлыг эвдэж, өвгөжөөр нэг нь:

	— Энэ бичгийг жанжин Сүхбаатар өөрөө авч танилцсан хэрэг шив дээ? гэж асуухад, 

	— Тийм байлгүй яах вэ. Сүхбаатар тэргүүтэй ардын засгийн газар энэ бичгийг хүлээн аваад улмаар ард олон биднийг танилцаж, олноороо хэлэлцэн тогтооё гэж тараасан юм гэж Арвижих хариулав. 

	Тэр хүн, уул тунхаг бичгийг Арвижихын гараас шилжүүлэн авч: 

	— Юу юу гэнэ ээ? гээд өөрөө үсэглэн: «Урьдын хаант засгийн газраас монголын олон аймгийн эрх ашиг, Монголын өөртөө засах автономитын тухай хэмээн нэрийдэж Дундад улсаас булаан аваад хаант Орос өөрөө Японтой монгол газрыг хувааж эзлэх» гэж уншаад, ухай ухай Автономит засгийн минь үнэн шинж нь энэ байж шүү. Би одоо л нэг учрыг олох гэж байна гэж хэлэхэд, 

	— «Бээжин, Петербург хоёроос асуулгүй аливаа олон улстай шууд харилцан нэвтрэлцэх хэрэгтэй. Цагааны консулууд, банкны эзэд, хөрөнгөтнүүдийг монголын хязгаараас хөөн гаргавал зохино». Үгүй, та минь ээ! Манай ардын нам, ёстой түших сайн ханиа олсон юм байна даа гэж нөгөө нь хэлэв.

	— Яриа юу байх вэ. Манай Ардын Нам ёстой түших сайн ханиа олсон юм. Бидний мэт буурай бага улсуудтай тэгш эрхтэй байя гэж тунхаглаж байгаа засаг улс хаана, хэдийд байсан юм бэ? Тэгэхэд манай зарим лам ноёд дургүйцэн бузар муухай санаа агуулж, Ардын намыг эсэргүүцэж байгаа төдийгүй Зөвлөлт Орос Улс, бүх дэлхийн дарлагдсан ядуу ард түмний мэргэн багш Лениний үгийг хүртэл гуйвуулж, цуурхал үг тараасныг манай хөдөөгийн учир мэдэхгүй зарим малчин ардууд дам дам цуу дамнан ярилцаж байна. Үгүй, та минь ээ! Ардын намд элссэн хүн аав ээжийгээ ална гэж бууны ам долоож, андгай тангаргаа өгдөг ч гэх шиг, орос эхнэрийн банзал доогуур шургадаг ч гэх шиг, бас юу гэнэ ээ? сангаар утдаг, санаа нь бурууддаг, утлагаар утдаг, ухаан нь самуурдаг ч гэх шиг, энэ чинь юу гэсэн үг вэ дээ? Үүнийг эрүүл саруул ухаантай хүн үнэмшиж болох уу? Энэ үгийг ингэж тарааж байгаа нь их учиртай юм шүү.

	Нөхөд өө! Одоо манай энэ хязгаар нутаг дотроо хэд хэдэн анги бүлэг болж хуваагдаад байна. Нэг нь Ардын Намын талыг баримтлагсад, нөгөө нь дээд лам ноёдын хэсэг. Энэ лам ноёдын талынхан дотроо бас хагаралтай, хоёр хэсэг байгаа юм. Эд ингэж бодоцгоож байна! гэхэд бүх сонсож байгсад Арвижихыг анхааран харцгааж: 

	— Тэд, чухам юу бодож, юу ярьцгааж байдаг улс вэ? гэж хүн бүр шахам асууцгаав.

	Дуган сүмийн сарвайсан давхарлаг дээврийн өнцөг бүрээс унжсан жижиг хонх ширүүн салхинд хангинан жингэнэнэ. Гудамжны сул шороог хийсгэн, хүн нохойг дүйвээсэн их шуурга энэ бяцхан суурин газрын төлөвийг тодорхойлох аргагүй болгож байлаа. Давхар дээвэртэй өндөр асар хаалганы цаана олон морь чичрэн зогсож байна. Байдлыг нь ажвал хэдийгээр хүч тарга, бие бялдар сайтай боловч ноомой номхон бөгөөд харин хэрэглэсэн эмээл хазаар нь агуйн дэргэдэх морьдоос их л өөр эрээн мяраан ажээ. Дэргэд нь даарсан хөтөч нар гар хуруугаа барилан үлээж үмхлэн, удаан хүлээсэндээ байж ядсан байдалтай харагдана. Энэ өндөр хашааны дотор байгаа улаан халзтай маш том гэрийн доторх байдал элбэг баян, гял цал үзэмжтэйг өгүүлж баршгүй ажээ. Дотор нь хамба магнаг, минж булгаар хувцасласан, лам ноёд олон хүн талцан суугаад нэгэн зүйл дээр үхэн зүтгэн маргацгааж байгаа нь тэдний нүүр царайнд илхэн байлаа. Гэрийн дотор учир нь мэдэгдэхгүй шуугиан үймээн, утаа уураар дүүрчээ. Уурласан нэг ноён урт цагаан гансаар цохилуураа балбаж хошуу амаа билүүдэх мэт сууж байгаа нь хэлэх үгээ олж ядсан шиг. Лам нар хамрын тамхиа байн байн татацгаана. Эд, тус тусынхаа бодож санасныг нөгөөдөө итгүүлэн үнэмшүүлэхийн тулд хамаг ухаан санаагаа зарцгааж байгаа ажээ. Зүүн талын эгнээний эхэнд суусан буурал гэзэгтэй өвгөн ноён зандрангуй дуугаар:

	— Чимээгүй байцгаа! гэж хэлэхэд нөгөө үл мэдэгдэх битүү шуугиан түр намдав. Тэгээд тэр ноён баруун талынханд хандаж хэлсэн нь:

	— Та бүхэн ер нь болгоож үзсэн үү? Манай энэ хязгаар нутагт байгаа Оросын баатар цагаан хааны цэргийг танай тал, хүч нь сул дорой, эднийг түшиглээд ямар ч хэрэг бүтэхгүй гэж байна. Одоохондоо энэ цагаан намын цэргийн хүч нь нимгэн, цэрэг зэвсэг цөөхөн байгаа нь үнэн боловч энэ цэрэг юуны учраас манай ар монголын хязгаарт нэвтрэн ирсний нарийн учрыг сайн мэдвээс зохино.

	— За яах вэ дээ. Өөрийнхөө улаан намд дийлдээд орох оронгүй болоод л манай хязгаарт ирсэн юм. Харин эдний оргож ирсний гайгаар бас улаан намын цэрэг нэмэн орж ирэх замыг нээгээд Ардын намыг хүчтэй болгосон гэж баруун талыг толгойлсон залуухан ноён дэргэдээ сууж байгаа овор мяраа ихтэй тарган ламыг асуусан нүдээр харж хэлэхэд нөгөө лам толгой дохиж байлаа.

	— Тийм биш ээ, ноёон! Энэ хараахан ташаа байна гэж хөгшин ноён давтаж хэлээд: — Оросын цагаан намын цэрэг манай хязгаарт орж ирсний учир бол өөр онц шалтгаантай юм аа. Энэ цэрэг Их наран улсын төлөөнөө манай хязгаарт орж иржээ гэхэд залуухан ноён, тарган ламыг харав. 

	Лам үл тоогч дүрийг үзүүлэн гараа хаяж суув. Өвгөн ноён үгээ үргэлжлүүлсэн нь:

	— Ингэхээр бид энэ цэргийг түшиглэж, дээр нь өөр өөрийн хошуунаас цэрэг нэмэн дайчлаад гурван улсын гэрээ ёсоор орж ирсэн цагаан намын цэргийн хүчийг сэлбэн дээшлүүлж, эндээ тусгаар тогтнон, улиран ирэх цагийг тэвчээртэй хүлээвэл хамгийн сайн арга тэр болно. Их наран улс бол дэлхийн долоон хүчирхэг улсын нэг нь мөн гэдгийг та бүхэн мэднэ. Энэ улс Орос, Хятад хоёр их улсын дунд Нармай монголын тусгаар улсыг байгуулж туслах зорилгыг хэдийнээс өвөрлөсөн юм гэж хэлэхэд эсрэг талын тарган лам зузаан эрүүгээ булхалзуулан, мах мяраандаа бачимдсан мэт амьсгаадсан сөөнгө дуугаар хэлсэн нь:

	— Гэвч ноёнтон, наран улс чинь тэртээ тэр гадаад далайн цаана шүү дээ. Энэ олон мянган бээрийн газрыг давуулан яаж бидэнд туслах юм билээ дээ. Гар нь хүрэхгүй шүү дээ гээд их хошин үг хэлсэн хүн шиг ганцаараа инээгээд тэр дороо, өөрийгөө хялайн харж суугаа өвгөн ноёноос баахан далдиран үгээ үргэлжлүүлсэн нь: — Харин түүний оронд бид хэзээнээсээ нааш зан заншлаа мэдэх Дундад иргэн улсаа түшиглэе. Ингэхэд ямар ямар сайн завшаан байна вэ? Та бүхэн болгоон толилж үз. Нэгэнт зүй, бид хязгаар нутаг нийлсэн учир элдэвт ойр дөхөм, хоёр зүй, цаг цагаараа байдаггүй, цахилдаг хөхөөрөө байдаггүй гэгчээр хэзээ нэгэн цагт манжийн төр дахин мандаад ирвэл яана? Урвасан хулгай болох уу? гээд өвгөн ноёныг зүрхлэн хараад их үнэтэй үг хэлж байгаа мэтээр: — Танай болоод дагалдсан ноёдын угсаа, зэрэг хэргэмд тэнгэр хилэгнэвээс яах вэ? Дээшээ тэнгэр хол, доошоо газар хатуу шүү дээ: Хаашаа орох вэ? Тэгээд бас бидний оройн дээд очирдарь Богд хаантан маань юу гэж болгоож байгааг бид нарийн мэдээгүй шүү дээ. Тэр бурхны хувилгаан эрхбиш нэгийг мэдэж байгаа. Ингэхээр та бүхний санаа огт дэмий хэрэг гэж ярихад баруун талынхан ялангуяа лам нар хоорондоо ихэд ойшоож сэмхэн «хи хи» гэж инээлдэв.

	Ламын үгийг огт тоохгүй суусан өвгөн ноён:

	— Энэ чинь инээдэм биш ээ. Лам, ноёд оо! Ханиад гэж мэдээрэй! Богд гэгээн хэзээ ийм цагт хэнд тус болж чадаж байсан юм бэ? Барон цэргийг ч даган баясаад л, Сүхбаатарын хэргийг ч бас даган баясаад л мутрынхаа тамгыг хүртэл тусламжийн бичигт дарж өгч гай тарьсныг нь та нар мэдэхгүй гэж үү? Эвт шаазгай буга барьж иднэ гэсэн эртний мэргэн үг бий шүү. Бид нар хоорондоо ингэж эв санал зөрөөд нохой мэт хэрэлдээд байх юм бол юу болох вэ? Мэдэж байна уу? Түмэн хүн эвгүй бол эвдэрхий хэрэм мэт. Хоёр хүн эвтэй бол төмөр хүрээ мэт гэсэн үг бий шүү. Бид ингэж санал бодол зөрөөд, чоно нохой шиг хэрэлдээд байх юм бол, ганцхан Ардын намынхны л амттай идэш болохоос өөр зүйлгүй гэдгийг сайн бодоцгоох хэрэгтэй гээд энэ үгээрээ эсрэг талыгаа айлгаж чадсандаа бардсан ноён улмаар зоригтой болж, анхааран чагнаж байгаа тэднийг хуруу чичлэн хэлсэн нь:

	— Ингэхээр чухам хэнийг түшиглэх, хаанаас тусламж эрэхийг нарийн тогтоохын өмнө, манай энэ хязгаарын ард түмэн, лам, ноёд ч цөмөөрөө Ардын Засгийн Газрыг хэрхэв ч итгэхгүй, бидний засаг төр биш гэж дургүйцэн үзэж хүлээн авахгүй байгаа бөгөөд үүгээрээ тусгаар улс болон тогтноно. «Хэрэв бидний саналыг эс хайхрах аваас эрийн чадал, зэвсгийн хурцыг шалгахад бэлхэн» гэсэн утгатай бичгийг ардын засгийн газарт мэдтүгэй хэмээн явуулах хэрэгтэй байна. Ноёд оо! Бурхны шавь нар аа! Усан дээр ургасан үндэсгүй муу замаг үргэлж тогтож чадахгүй, үерийн усанд туугддаг шиг ардын намын энэ үндэсгүй суурийг урсгах үерээ бэлтгэх хэрэгтэй байна гээд өөрийнхөө саналыг зөв гэж дүүрэн итгэсэн ба нөгөө талынхны номхорсонд урамтай болж: — Тэгэхдээ, эрхэм ноёд оо! Бурхны шавь нар аа! Би та нарт дахин дахин сануулан хэлэхэд цагийг яасан ч алдаж болохгүй! Ардын намын цэргийг наашаа мордохоос өмнө энэ бичгийг амжуулан явуулах нь чухал. Мөн манай энэ хязгаар нутагт Ардын намын талыг баримтлагч хэчнээн олон хүн байгааг та нар мэдэж байна уу? Цаг нэгэнт ийм түгшүүртэй байгаа үед эвээ хичээж, үүгээрээ тусгаар болон язгуурынхаа хэв заншил, ёс суртахууныг хэрхэв ч алдахгүй байя! Энэ гол зүйл дээр бидний санал нэгтэй байгаа тул цаашаа учир нь олдоно гэхэд цөмөөрөө чимээгүй нам жим байцгаана. 

	Улам ч зоригжсон өвгөн ноён, зориуд ядарсан дуу гаргаж:

	— Уул бичгийн эхийг буурал толгой би зохиоё. Тэгээд өнөө орой дахин цугларч хэлэлцье гэхэд урьдын адил чимээгүй байцгаана. Баруун талын зарим хүмүүс залуу ноёныгоо, мөн түүний амыг хазаарласан мэт дураараа эргүүлж байдаг бүдүүн лам хоёрыг ээлжлэн ширтэнэ. Тэд өвгөн ноёны үгэнд цохигдсон ажээ. Урдаасаа асуух мэт эгцлэн харж байгаа залуу ноёнд бүдүүн лам сэмхэн толгой дохин зөвшөөрч байгаагаа мэдэгдэв.

	 

	* * *

	 

	Агуй доторх хүмүүст Арвижих гуайн хэлэх нь:

	— Ийм болоод байна. Ингэхээр Ардын Засгийн Газар, их жанжин Сүхбаатарт ард түмэн бидний санал хүслийг явуулах нь түмэн зөв хэрэг биз дээ гэхэд тэдгээр хүмүүс:

	— Зүйтэй, тэгэлгүй яах вэ гэлцэнэ. Гэтэл:

	— Үгүй, чухам аль нь үнэн зөв юм бэ? Манай лам нар, ноёд ч гэсэн тэр бас л улс үндсээ хамгаалж, эртийнхээ хэв заншил, бурхныхаа төлөө зүтгэж яваа юм биш үү дээ? гэж сахал самбайгүй, цэмцийсэн цэвэрхэн царайтай залуу Ламчин гэдэг хэлэв.

	— Үнэн сайн нь Ардын Засаг мөн гэдгийг дээр нэгэнт ярьж тогтоогүй бил үү! Ноёд лам нар ингэж Ардын засгийн хэрэг явуулгыг эсэргүүцэж байгаа нь ганцхан өөрсдийнхөө нэгэн бие нимгэн дээлд оногдох эрх ямбыг алдахгүйн төлөө юм. Үүнийхээ төлөө тэд Монгол улсынхаа болоод ард түмний эрх ашгаас яаж ч урваж шарваж чадна гэж Арвижих, Ламчиныг муухай харж хэллээ.

	— Үгүй, Арвижих гуай! Урваж байгаа хэрэг гэж үү дээ? Бид хэзээнээс нааш энэ хэддээ итгээд л болоод л ирсэн улс шүү дээ. Тийм биз дээ? гээд хань нөхөд эрсэн мэтээр бусдыгаа харахад:

	— Юу нь болоод ирсэн юм бэ? гэж нэг нь зандрав.

	— Чи юу мэддэгтээ дэмий донгосоод байна!

	— Наадахтайгаа битгий ярь гэх зэргээр хүн бүр буруушаав.

	— Бид лам ноёдод итгэсээр яваад өдий болохдоо дандаа алдсаар ирсэн юм. Одоо бас харахгүй юу даа. Ардын засаг дөнгөж үүсээд байхад түүнийг устгах гэж элдэв муусайн дайсантай хуйвалдаж, хүчин олохоор оролдож байгааг нь. Бидэнд Зөвлөлт Орос Улсаас өөр түших сайн хань алга. Зөвлөлт засгийн үг, Лениний үг бол манай улсын хөгжин мандахын баталгаа болсон үг. За ингэхээр Их жанжин Сүхбаатарт хүргэх энэ бичгийг хэн маань хүргэх вэ? гэж Арвижих асуув. Нэлээд чимээгүй байсны эцэст:

	— Би хүргэе! гэж Ламчин шийдэмгийгээр хэлэв.

	— За би хүргэе! гэж хамгийн захад хөмсгөө зангидан суусан уранхай муу нэхий дээлтэй, олон атираа гарсан туранхай царайтай боловч галтай нүдтэй нэг хүн хэлэв. Хуралдсан олон хүний нүд цөм түүн дээр тусаад хайрласан, итгэсэн байдлаар зарим нь толгойгоо дохин зөвшөөрөв. Зарим нь яая даа гэсэн мэт болно.

	— Би, би гэж дээ. Танайх чинь ямаршуу айл билээ хө гэж Арвижих нүдэндээ харах мэт хэллээ.

	 

	* * *

	 

	Энэ гэрийн дотор хогшил гэх юм алга. Будаг шунх нь арилж гүйцээд чухам ямар өнгөтэй байсан нь мэдэгдэхгүй болчихсон авдрын баруун зүүн зайд хоёр орноос өөр юм үгүй байна. Тэр ор ба гэрийн хоймор талаар хуучин муусайн дээлээр хучаад, өвөр түрийндээ ороод унтаж байгаа олон хүүхэд байлаа. Эхийгээ өглөө босож тогоо шанага хангинуулах чимээгээр сэрсэн нэг хүүхдийн нүүрт зүггүй нүд нь гялалзан босон харайж үүдэндээ ташуур унжуулан тавьсан эмээлийг унагаан ташуурыг аваад буу шиг хөндлөн барьж:

	— Орж өг! Бууж өг! гэж хашхирахад бусад нь сэрж:

	— Ээ муу барон, яаж байгаа юм бэ? гэхэд, зарим нь

	— Аа муу гамингийн зулбасга, хүн унтуулахгүй гэлцэхэд өнөөх хүүхэд:

	— Би Сүхбаатарын цэрэг байна! Орж өг! Бууж өг! гэж хашхирав.

	Тэгээд гурваас дээш насны найман хүүхэд бужигналдан босоцгоов. Хамгийн бага нь хүртэл, ташуур барьсан ахыгаа долоовор хуруугаараа зааж, буудагч болон дуугарч байв. Хүүхдийнхээ сэргэлэн цовоод сэтгэл нь хөгжсөн эх, ерөөсөө дутуу зүдүүд бодол санаагаар унаж зовдоггүй, элдвийг өнгөрүүлсэн ухаантай амгалан байдалтай ажээ. Тэр эх төвшин дуугаар:

	— За хүүхдүүд минь, битгий шуугьцгаа. Одоо хувцаслацгаа гэв. 

	Гэрийн зүүн талд тулганы хажууд найман хүүхдийн гутлыг цуглуулан хураасан нь овоо аргал шиг харагдана. Тэр талын ханаар дүүжилсэн янгир, тэх, зээр, үнэг, чоно зэргийн ан араатны элдсэн ба түүхий арьсны цаана утаа болсон цахиур буу өлгөөстэй байлаа.

	 

	* * *

	 

	Арвижих гуай дээрх байдлыг нүдэндээ үзэж байгаа юм шиг бодлоготой сууж байснаа:

	— За чи яв даа! Чамд бид итгэж байна гэж хэлээд Ламчиныг харж, — Энэ ажилд эрхбиш хашир догь хүн хэрэгтэй гэв.

	— Би Сүхбаатарт энэ бичгийг ямар ч гэсэн хүргэе. Та нарын итгэлийг яасан ч хугалахгүй гэж шийдэмгий хэлэхэд, 

	— Ар гэр, эхнэр хүүхдэдээ битгий зовоорой. Бид гэр орныг чинь үзэж хамгаалж байна гээд Арвижих дугтуйтай бичгээ өгөхөд, нөхөд нь цөм толгой дохиж хайрлан харцгааж байв. Тэгээд бичгээ олон давхар юманд нандигнан боож аваад босоход, дулаан сайхан сэгсүүрэг дээлтэй нэг нь:

	— Дээл чинь нимгэднэ. Холын замд даарч хөрнө. Хоёулаа дээлээ солиод өмсчихье гээд бүсээ тайлахад ширвээ хар сахалтай хүн дэргэд нь ирж:

	— Чамд Бадрахын саарал, Дэмбэрэлийн хүрэн, миний бор гурвыг бэлтгэлээ. Замд алзахгүй байх аа. За нөхөр минь сайн яваарай. Газрын хол, усны уртад эр хүнд хэрэг болно гээд түрийлж явсан цагаан соруултай сайхан гансаа гаргаж өгөв. Бусад нь малгай, хөөрөг, ташуур, алчуур, хавтага зэргээ өгөв. Явах болсон хүн эдгээр зүйлсийг авахаас татгалзсан боловч:

	— Аваад яв! Зам зуураа унаа морь цуцах, зүдрэх, эсэн бусын юу эс мундах вэ гэж Арвижих хэлээд, өөрөө алтан бөгжөө сугалан зүүж өгөөд бас өврөө уудалж мөнгө шиг өнгөтэй, их гарын браунинг гэдэг буугаа өгөв. Нөхдийнхөө хамаг өөдтэй, өнгөтэй бүхнийг авч хувцасласан өнөөх эр маань, түрүүчийн уранхай хувцастай, туранхай царайт биш харин хувцас бурхан, бие чөтгөр гэгчээр сүр жавхлантай лут сайхан эр болчихсон байлаа.

	— За баяртай, сайн яваарай! Биднийхээ захисныг биелүүлээд, их жанжин Сүхбаатартай золгоод ир. Ардын намын үнэн бодлого ач тусыг нүдээрээ үзэж, чихээрээ сонсож ир! гэж нөхдийгөө захихад, явагч хүн, хоёр чихээ солбиулан, үргэсэн юм шиг, хэн намайг барьж унах юм бол гээд зогсож байгаа сэргэлэн саарал морио унаж бусдыг нь хөтлөөд алсын замд гарав. 

	Хад бартаанаас гарсан өнөөх хүн өмнөө цэлийн харагдаж байгаа өргөн тал дундуур цасан тоос бужигнуулан давхилаа.

	 

	* * *

	 

	Улаан халзтай өргөөний үүдийг татан Ламчин орлоо. Ихэмсэг мөртөө сайхан царайтай, ямба ёсныхоо хувцсыг яаран өмсөж байгаа өнөөх залуу ноёны хөлд сөхрөн ёсолсноо, эрх хав шиг оцойн, чихэнд нь хэдэн үг бушуухан шивнэхэд ноёны царай тэр дороо хувьсхийв. Ламчины шивнэж байсантай адилаар папах малгайтай догшин ширүүн царайтай, нүүр дүүрэн үс сахалтай нэгэн европ хүнд хөгшин ноён шивнэж байна.

	— Та тэгээд өнөө бичгээ явуулсан уу? гэж өөрөөс нь асуухад өвгөн ноён үг дуугүй алгаа гурав дахин ташив. 

	Удалгүй Ламчин бөхийн орж ирлээ.

	— Энэ хүн хүргэхээр одоо мордоно, тэгэхдээ... гээд дахин бароны даргын чихэнд шивнэв. Энэ шивнэхийн адилаар, чихнээс чихэнд нь сонстож байгаа тэр явдал залхуу нь хүрсэн царайтай сууж байгаа дээрх тарган ламд хүрч түүнд нэгэн этгээд шивнэж байна. Тэр шивнэх байдал үргэлжилж, тасалгааны доторх байдлаа янзалж засахдаа дэндүү баярхсаны тэмдэг болж харагдсан, хана туурга цөмийг үнэгний арьсаар доторлон чимсэн баялаг тасалгаанд бяцхан ширээ түшээд, хийх юмаа олж ядан гарын чилээ гаргахад хэрэглэдэг хоёр ясаар тоглож суугаа нэгэн хятад хүнд залуу ноён ярьж суугаа харагдана.

	— Сүхбаатарт уу? гэж данжаад лавлан асуухад, 

	— Харин тийм гэнэ. Энэ үнэн гэж ноёныг батлан хэлэхэд, 

	— Сүхбаатар бол бид бүгдийн дайсан. Танай ардын засаг, энэ бол Оросын ажилчин тариачны 10 дугаар сарын хувьсгалын нөлөө мөн. Энэ муухай нөлөө, манай дотор газар ч их болж байна. Танай ардын засаг, Сүхбаатар хоёр бол бүгдийн дайсан болохоор... гэж тэр данжаад давтан хэлээд гар хонхоо дуугаргав. 

	Тэр хонхны дуу шиг давхилдаж яваа морьдын төвөргөөн задгай талын дунд сонсогдоно. Уул усыг гатлан сонстоно. Ингэж яваа нь папах малгайтай бароны цэрэг, тэдний дунд Ламчин явна. Бас гамин малгайтай энгийн хувцастай хятад цэрэг, монгол хүмүүс тус тус өөр өөр олон замаар давхилдана. 

	Мөн буухиа элч өртөөнөөс өртөө дамжин давхихдаа гэрт оролгүй гадаа яаран ундлаад, мориндоо мордохдоо гартаа барьсан махыг ховдоглон үмхлэн давхиж байна. Энэ нь тэр бичгийг Сүхбаатарт яасан ч хүргэхгүйн төлөө өнгө бүрийн дайсан нэгдээд бичиг хүргэгчийг нэхэн амь тавин хөөж байгаа хэрэг ажээ.

	 

	* * *

	 

	Дун цагаан гэрийн тооноор уур утаа савсан харагдана. Чулуун хороотой хотонд нь өглөөний наранд тохитой хотолсон тарган хоньд тогтуун байна. Уудам магнай доорх өтгөн хар хөмсөг нь холоос тодхон харагдах бөгөөд төлөвхөн тунгалаг нүд нь маш ухаантай, жижгэвтэр биетэй, 25 орчим насны сайхан хүүхэн гэрийнхээ гадаа шанага барьж зогсоод амандаа залбирал шивнэн дөрвөн зүг, найман зовхист тахил өргөж байна.

	Энэ эмэгтэйн нэрийг Ариунаа гэдэг ажээ. Тахилаа өргөж дуусаад гэртээ орлоо. Тулга дахь задгай галын илч гэрээр түгж дулаан аятайхан байна. Гэрийн баруунтай орноосоо босоод нөмгөн сууж байгаа цал буурал толгойтой өвгөний байдлыг харвал хүрэн хад мэт царай нь атираа үрчлээ болжээ. Чухам энэ нүүрийг хадтай зэрэгцүүлэн үзэх юм бол өнгө ялгамааргүй ажээ. Зовхи нь буусан нүд, унжсан шанаа, нэг ч шүдгүй ам зэрэг нь өвгөний овор байдлыг ихэд даравч, хөнгөн төлөвтэй, ухаан санаа сэргэлэн, харсан хүн насыг нь барагцаалж чаддаггүй. Ер нь зуу гэхэд өвгөн, түүнээс дээш нас байдаггүй юм уу? гэж хэлдэг юм гэдэг. Өвгөний дэргэд дөнгөж сэрээд нүдээ нухалж байсан долоо - найм орчим настай хүү нүцгэн гүйж өвгөн аавынхаа өвөр дээр очиж суугаад томоогүй мөртөө овжин нүдээр нүүрийг нь ширтэн:

	— Буурал аав аа! Тэгээд цаашаа юу болсон юм бэ? Та яриад л байсан. Би унтчихжээ гэж асуухад бяцхан гуч хүүгийнхээ толгойг элбэж:

	— Чи тэгээд юу хүртэл нь мэдэж байна даа? гэхэд

	— Таныг амбасын яам барьж аваачаад яасан бил ээ, буурал аав аа?

	— Тулга аа, миний хүү, өө бүүр эрт унтчихсан байна шүү дээ. Тэгээд амбасын яам буурал аавд нь есөн эрүү тулгаад, заавал нөхдийгөө илчил гэж тарчилгахгүй юу даа. Тэгэхэд аав нь залуу ч байж, зоригтой ч байж дээ гээд хүүгээ харахад Тулга гайхсан нүдээр харж:

	— Есөн эрүү гэж юу байдаг юм бэ, аав аа? гэж дахин асуув.

	— Есөн эрүү гэдэг тун хэцүү дээ, хүүхээ. Хошуу ноёны амийг хорлох гэсэн гүжир хэрэгт буурал аав чинь ороод тэд яаж ч чадаагүй юм. Есөн эрүү гэдэг эхлээд банзадна. Дараа нь шаахайдна. Тэгээд торлогдоно, савслагдана гэж өвгөнийг ярьж эхлэхэд өвгөний залуу цагийн гүжирмэг өргөн нүүр дэлгэц дээр үзэгдээд, тэр олон тамлалтыг яаж шүд зуун давж байгаа, түүний баатарлаг тэмцэл нэгд нэггүй харагдаад, хамгийн эцсийн эрүү шахааны өмнө зоригтой зогсож байна. Олон эрүү шүүлтийг дараалан давж, эрэмдэг зэрэмдэг болсон бие нь хэдийгээр тамир тэнхээ алдравч одоо нэгэнт бүх хэцүүг нь туулаад, хамгийн сүүлд үлдсэн шахаа гэдэг долоон ёрын муухай юм өлгөсөн тангаргийн хэц доогуур шургах үлджээ. Түүний доогуур бардам байдлаар майжганан гарахад дийлсэн баатартаа баяр хүргэж байгаа ард олны талархал цуурайтна.

	— Ийм л явдал болсон юм даа гээд бяцхан хүүгээ их хүн болгож өвгөний хэлсэн нь: — Ард түмний тэмцэл одоо ч бас үргэлжилж байна. Хэзээ хэдийд дуусаж ялах юм бэ, бүү мэд! гээд өвгөн өөрөө ч гайхсан мэт бодлоготой болоод хүүгийнхээ толгойг илбэнэ. Бяцхан Тулга учрыг ойлгож байгаа мэт толгой дохиж байснаа гэнэт нэгэн зүйл санаанд нь орж:

	— Ээж ээ! Ээж ээ! Та өнөөдөр аавыг ирнэ гэсэн шүү дээ. Хэдийд ирэх юм бэ? гэж асуухад, 

	— Харин л дээ. Арай болоогүй юм бол уу даа гээд гэрийнхээ нарыг харна.

	 

	* * *

	 

	Отрын овоохой доторх бяцхан тулгийн цогт шургуулан тавьсан саахуутай цай буцална. Хоймор нь бахим чийрэг биетэй хар хүн тамхи татан сууж байлаа. Галын дэргэд арван найм есөн насны залуу эр цай ууж сууна.

	— За би ингээд хариад ирье. Юухан байх вэ. Оройдоо л буцаад ирнэ байх. Урьд шөнө чоно их эргэсэн шүү. Адуугаа мэдэж байгаарай гэж хар хүнийг ярихад үг бүрийг нь дагаж хүндэлж сурсан залуу хүү толгой дохин зөвшөөрч байлаа. Гэтэл алсад буун дуу сонстов. Хоёулаа гайхсан мэт нүүр нүүр лүүгээ харалцан чагнахад дахиад хэд хэд сонсогдлоо. Цочин сэргэмжилсэн Дарьбазар:

	— Буудалцаж байх шиг бололтой гэхэд, 

	— Тийм байна. Дарьбазар гуай! Яах аргагүй буудалцаж байна гэж хэлээд яах вэ гэсэн шиг урдаас нь харахад, 

	— Яв, дүү минь! Адуугаа бушуухан буруулж нуу. Талын толгой тийш л дээр байх. Улигт бароныхон л дээрэм хийж яваа биз! Тэдэнтэй гай болоод тохиолдчих юм бол амиа аргалахыг бодно шүү дээ. Хэдэн адуу ямар хамаа байх вэ гэж хэлэхэд, 

	— За гэж хэлээд мориндоо үсрэн мордож, харвасан сум мэт давхиулан одов. 

	Үлдсэн Дарьбазар овоохойгоосоо гараад харахад нимгэн цастай, өтгөн өвстэй өргөн хөндийн тэртээгээс давхин наашилж яваа нэг хүний бараа харагдав. Хоёр гар нь сарвалзаж хоёр хөл нь давиран, дөрвөн мөчөөрөө морио нүдэж давхиулах нь нэг л салбайсан сонин дүрс болж үзэгдэнэ. Тэр хүн минут тутам ойртсоор овоохойн дэргэд ирэх нь Сүхбаатарт хүргэх бичгийг анх авч гарсан хүн, үхлүүд шархтай дөнгөж ирээд нэг ч үг хэлж чадсангүй ганцхан өврөөсөө бичгээ гарган сарвайсаар мориноосоо унав. Дарьбазар тэр бичгийг гараас нь авахад улаан шугамтай цаасан дээр «Их жанжин Сүхбаатар танаа өргөв» гэж бийрээр том гэгч бичсэн тодхон үсэг харагдлаа. Үүнийг үзсэн Дарьбазар:

	— Их жанжин Сүхбаатар танаа өргөв гэж амандаа уншаад хөмсгөө зангидаад юм бодсон мэт тэргүүнээ өргөв.

	 

	* * *

	 

	Хужир булангийн аман дахь Автономитын цэргийн хуарангийн байдал яасан замбараагүй юм бэ гэмээр ажээ. Салхитай өдөр шүүр хэрэггүй, сартай шөнө гэрэл хэрэглэмээргүй уранхай ноорхой, бор гэрийг эгнүүлэн барьсан харагдана. Салхи сэнгэнэсэн өвлийн хүйтэн өдөр хувцас, зэвсэг муутай цэрэг жагссан байна. Урдаа байгаа даргын үгийг цөм чих тавин сонсоцгооно. Тэр жагсаалын дотор Дарьбазар байлаа. Сүхбаатар хангинасан дуугаар цэргүүддээ хэлсэн нь:

	— Аливаа нэг улс төрийг байгуулан батжуулах хэрэгт үхэхгүй амь, гарздахгүй хохирол гэж байдаггүй юм. Цэргийн хүн морио харж, гэрээ мартаж, дайснаа харж, амиа мартаж явах хэрэгтэй. Зэвсэггүй эр, иргүй хутгатай адилхан юм шүү гэж хэлж байгаа нь сонсогдоно.

	Сүхбаатарт хүргэх бичгийг үзээд энэ байдал Дарьбазарын нүдэнд түргэн зуур үзэгдээд овоохойдоо орж, дах дороос модон хуйтай маузер буугаа сугалан аваад мориндоо мордов. Алсаас буун дуу дахин сонсогдож исгэрэн өнгөрч байгаа сум нь Дарьбазарыг арай л оносонгүй өнгөрч байна. Буун дуу үргэлжилнэ.

	 

	* * *

	 

	Овоохойн зүг тал талаас давхин урагшилж байгаа морьтой хүмүүс хоорондоо хол ойр цувралджээ. Хамгийн түрүүнд Ламчин, папах малгайтай барон цэргүүдийн хамт ирэв. Дарга нь болох өлсгөлөн нүүртэй хүн буун харайж үхсэнийг нэгжин, хамаг үнэтэй юмыг нь олзлон авч байхдаа хүн надтай булаацалдуузай гэж эмээсэн мэт ийш тийш хялалзан харж нуухыг нь нууж, өвөрлөхийг нь өвөрлөж байв. Дараа нь хүрч ирсэн янз бүрийн хувцас зэвсэгтэй хэсэг хүний нэг нь

	— Сүхбаатарт очих бичгийг энэ хүн авч явсан уу? гэж монгол үгийг маш хазгай дуудан асуухад, 

	— Тийм ээ. Гэвч та нар юун улс вэ? гэж барон дарга асуухад, 

	— Бид бас энэ хүний авч явсан бичгийн хойноос нэхэж явна. Сүхбаатар бол бид бүгдийн дайсан шүү дээ гэж үнэн нүүрээ ил гарган гамингийн талынхан хэлэв.

	— Аа! гэж сая ухаарсан мэт барон даргыг хэлэхэд түүний олзонд шунахайран, 

	— Аа!? гэж түүнийг элэглэн дуугараад. Одоо бушуухан унаа морио сэлбэж авах хэрэгтэй гэж Ламчин уурлан хэлэв.

	— Унаа яах вэ, одоохон бүтнэ. Бичиг, бичиг. Сүхбаатарт очих бичиг! гэж хэлээд урдаас нь адилхан уурлаж газар дэвсэлж байгаа барон даргаас далдирсан Ламчин гэдрэгээ ухарч, 

	— Аль вэ, тэр морьд чинь? гэж аяархан дуугарав.

	— Яах нь тэр вэ? Энэ ирж явна! гэж хуруугаараа заахад үй олон адуу ойртуулж яваа барон цэргүүд харагдлаа.

	 

	* * *

	 

	Дарьбазар гэртээ өнөө бичгээ бариад сууж байна.

	— Энэ бичгийг Сүхбаатарт хүргэх үү? Эсвэл дайсанд алдах уу? Энэ хоёрын нэгийг бид шийдвэрлэх боллоо. Яах вэ буурал аав аа? гэж асуухад өвгөн маш бодлоготойгоор:

	— Дайсанд яасан ч алдаж болохгүй. Нэгэнт чамайг авсан гэж мэдсэнээс хойш одоохон мөрөөр чинь хөөгөөд, мөчөөр чинь тоолоод ирнэ. Ийм цагт яах хэрэгтэй вэ? Бичгээ бэрд өг! Өөрөө тэдний замыг төөрүүлж чулуу хөөлгө. Төр улсыг байгуулахад хүн бүрийн хүчин зүтгэл оролцох хэрэгтэй гэж Дарьбазарын бодож сэтгэж байсантай яг адил бодож байгаа өвгөний хэлэхэд, эцгийнхээ шийдвэрийг зөвшөөрөн

	— За Ариунаа минь, чи энэ бичгийг ав! Би дайсны замыг төөрүүлж буруулъя гээд энэ давчуухан цагийн дотор болж байгаа, гэр хотлоор донсолгосон их явдалд цочмогдсондоо жигтэй хачин болчхоод байгаа эхнэрийнхээ сайхан царайг хэмжээлж хязгаарлашгүй хайртай сэтгэлээсээ гэрэлтэн байгаа урин зөөлөн харцаар эгцлэн хараад, толгойг нь илбэн, духанд нь толгойгоо хүргэв. 

	Сайхан эмэгтэй Ариунаагийн нүдэнд нь уярлын нулимс бүрхэн, дуу ч гарсангүй. 

	Тэгээд Дарьбазар эргэж хүүгийнхээ хоёр хацрыг шуналтай гэгч олон дахин үнсэв.

	— Буурал аав нь ч гэсэн чамайгаа үнсэж салах ёс хийе! гээд Дарьбазарыг үнсээд хэлсэн нь: — Дайсанд хайр өршөөл байдаггүй шиг, чи ч бас тэдэнд тийм байх хэрэгтэй. Бид чамд өөр юу захих вэ? Өнгөрсөн цаг хэзээд дахин ирдэггүй. Одоо өнгөрч байгаа мөч бүхэн чамд аюултай. Яв даа! гэж хэлэв. Дарьбазар буурал аавынхаа сургаалыг дагаж нэг ч хормын төдий түдгэлзэн саатсангүй, үүдэндээ очоод түргэн зуур эргэж нэг хараад гарч одов.

	 

	* * *

	 

	— За Ариунаа минь, чамд энэ хязгаарын ард түмний хувь заяаны их хэрэг тохиолджээ. Үүнийг нэр төртэй биелүүлэх эсэхийг ганц чиний сэтгэлийн чин зориг мэднэ. Хүүгээ аваад яв! Юмыг яаж мэдэх вэ. Буурал аав нь та хоёрыгоо үнсье. Сайн харж авъя гэхэд эх хүү хоёр хоёулаа хувцаслачихсан байв. Адилхан хөх өнгийн торгон дээл өмсчихжээ. Бодвол эх нь өөрийн дээлээс илүү гарсан эдээр хүүтэйгээ ижилсэж хийж авсан биз ээ. Бас хоёулаа улаан үнэгэн лоовууз өмсжээ. Нэг үнэгний арьсаар оёсон биз. Тэр хоёрын байдал сэргэлэн, шинэ хувцас өмссөн Ариунаагийн царай зүс улам ч үзэсгэлэнтэй болсон байлаа. Хүү нь:

	— Буурал аав аа! Ээж бид хоёр бүүр хол явах юм уу? гэхэд

	— Тийм ээ. Та хоёр Их Хүрээ орно гэж өвгөн хэллээ.

	— Буурал аавыгаа орхиод уу? гэж сэтгэл нь зовсон Тулга урвайв. 

	— Аав нь гэрээ сахиж байлгүй яах вэ гэхэд

	— Үгүй, танд хэн цайг чинь аягалж өгөх юм бэ гэж буурал аавыгаа үнэхээр хайрласан дуугаар хэлэхэд, 

	— Би өөрөө чадна. За буурал аав нь та хоёрыгоо үнсье гэхэд Ариунаа урд нь мөргөж байгаа юм шиг сөхрөв. Өвгөн тэр хоёрыг үнсэхэд, тус тусыг нь нүүр царайг сайн ажиглаж хараад: — За буурал аав нь та хоёрыгоо энэ байдлаар чинь санаж сууя гэж чичирхийлсэн хоолойгоор хэлэв.

	— Буурал аав аа! Аавыг одоо дайсан хөөж яваа. Тийм ээ! гэхэд.

	— Тийм ээ, хүүхээ! гэж өвгөн хариулав.

	— Миний аав буутай шүү дээ. Юунаас айх юм бэ. Тийм ээ, буурал аав аа! гэж Тулга хэлэв.

	 

	* * *

	 

	Хад бартааг даган давхиж яваа Дарьбазар байн байн эргэж харахад шингэх нарны доогуур юу ч үл үзэгдэн ганцхан чихэнд нь л шүргэх алдаж байгаа сумны исгэрэх чимээ сонсогдож байв. Морь нь сайн, эр нь зоригтой ажээ. Нэхэж яваа дайснуудын хараанаас яаж ийж байгаад харанхуй болгож салахыг зорилго болгосон нь илэрхий. Могойн мөрөөр мөшгөх мэт замаа буруулан зугтана. Удалгүй нар шингэхэд, нэхэн хөөж яваа хүмүүсийн дүрс сүүмэлзэн харагдах боллоо. Тэд морин дээрээсээ буудан хөөнө. Дарьбазар эргэж буудаад нэгийг унагаав. Хоёр унав. Гэвч Дарьбазар ганцаараа, дайсан олуулаа шүү дээ. Хэдий хад бартааг ашиглан явсан боловч дайсны сум Дарьбазарыг онов бололтой. Цээжээ эмзэглэн бариад царай нь хувиран зогсов. Энэ лав үхлийн шарх ажээ. Тэгээд өөрийн эрхгүй мориныхоо буруу тал руу гулдран унахад морь нь давхиад явчихлаа. Нэхэгчид, үхлүүд шархтай Дарьбазарыг бүслэв. Тэр эцсийн хүчийг шавхан буудалцана. Нүд нь хурц, сум нь мэргэн юм. Хэд хэдэн дайсныг сөнөөсний дараа буу нь сумгүй болжээ. Барон, гамин, монгол янз бүрийн хүн бүслээд тал бүрээс нь тулаад ирэв.

	— Сүхбаатарт очих бичиг хаана байна? гэж нэг барон цэрэг зандран асуухад тайван бөгөөд шийдсэн хүний царайгаар:

	— Цэргийн хүн, хэзээ авч яваа бичгээ дайсанд алдаж байсан юм бэ? гэж эмзэглэсэн дуугаар хариулав.

	— Хэний цэрэг юм бэ чи? гэхэд, 

	— Би Сүхбаатарын цэрэг! гэж омог төгөлдөр хэлэхэд дэргэд нь зогсож байсан Ламчин гэнэт Дарьбазарыг таниад:

	— Ээ чи Дарьбазар уу? Чамайг гэж бид огт таньсангүй гэж аргадсан мэт хэлээд толгойг нь өндийлгөн өвөр дээрээ тавихад Дарьбазар ч мөн Ламчиныг таньж байгаа бололтой:

	— Тийм ээ. Би Дарьбазар, одоо үхэж байна! гээд түүнийг муухай харж, — Чиний хэрэг яасан ч бүтэхгүй! гээд шүдээ зуухад Ламчин улам аргадаж:

	— Өнгөрсөн тэр явдал одоо хамаагүй шүү дээ. Дарьбазар минь! Сэтгэл санаанд алга. Бид чамайг үхүүлэхгүй. Ариунаа та хоёр үүрд хамт амьдрах болно гээд толгой цээжийг нь улам аятайхан авч:

	— Сүхбаатарт очих бичгийг чи авч явсан уу? Яасан бэ? гэж эвтэйхэн дуугаар асуулаа.

	— Тийм ээ! Тэр бичгийг би идчихсэн. Та нар түүнийг олохгүй гэж эцсийнхээ хүчийг шавхан хэлээд нэг хэсэг эмзэглэсэн царай гаргаснаа, дөхөж байгаа үдшийн бүрэнхийг нүдээ эргэлдүүлэн хараад амгалангаар анихад Ламчин, Дарьбазарыг өвөр дээрээсээ түлхэн унагаад

	— Бузар муухай хог! гэж ууртай хэлэв.

	— Чөтгөр ав! Ёстой цэргийн хүн байна даа. Та урьд нь таньдаг байсан юм уу? гэж бароны дарга, үхэж байгаа Дарьбазарыг харан асуувал, 

	— Тийм ээ! гэж Ламчин маш дургүйцсэн байдлаар хэлээд, — Одоо үхэж амарчээ гэв.

	— Үүнийг сайн нэгж! Юу байгааг нь хурааж ав! Идчихсэн гэдэг нь худал ч байж мэднэ гээд тэр дарга тонгойж зүүж явсан бууг нь аваад зүүв. Дайсан хэчнээн нэгживч уул бичгийг олсонгүй тул:

	— Алга!

	— Идчихсэн гэдэг нь үнэн байх! гэлцэнэ.

	— Тэр бичгийг ходоодонд дотроос нь ч гэсэн, хаа байгаа газраас нь олно доо гээд Ламчин саяхан аргадан тэвэрч байсан Дарьбазарын хүүрийг хайр найргүй ташуурдаж гарлаа. Ташуурын сур эргэлдэн удаа дараалан буусаар нэг харахад Ламчин Дарьбазарын хүүрийг биш харин Дарьбазар Ламчиныг ташуурдаж байгаа харагдана.

	 

	* * *

	 

	Цамын горломыг тойрон мөргөлчид морьтой явган шавааралджээ. Цам дэглэж, гүйцээд, бүрээ, цан, хэнгэргийн дуунд нэгэн жигд хөдөлгөөнтэй бүжиг бүжиглэх нь сүртэй сонин байв.

	Тэдгээр олны дунд тогтож ядсан тарган хар морин дээр тэгшхэн сууж, унасан морио захирахын тулд үргэлж жолоотойгоо ноцолдон завгүй мэт байгаа Ариунаа аагим халуунд давчидсандаа хоолойныхоо хоёр товчийг задгайлжээ. Бүдэгхэн саарал өнгийн дээл өмсөөд толгойдоо хөх дурдан алчуур зангидсан нь түүний үзэсгэлэнт царайд сайхан зохисон төдийгүй бас даруухан занг нь илэрхийлсэн байна. Дэргэд нь Ламчин зогсож байв. Тэр хурц улаан өнгийн дээл дээр шар дурдан бүс бүслээд толгой нүцгэн яваа нь лам хүн юм уу даа гэмээр харагдана. Тэгээд Ариунааг аргадсан дуугаар:

	— Энэ бол Эрлэг номон хаан, тэр нь Лхам гэдэг юм. Тэр харж байна уу? Шувуу шиг толгойтой цам байна шүү дээ. Энэ чинь хангарди гэж горлом дүүрэн бүжиглэж байгаа цамын дотроос онцлогуудыг нь түүж тайлбарлахад, Ариунаа түүнийг төдийлөн сонирхсон шинжгүй, харин цугларсан олны дотроос хэн нэгийг эрэх мэт байн байн ийш тийшээ харна.

	— Ариунаа, одоо нэг их сонин юм байхгүй. Ингээд дуусна. Хоёулаа явж ах ламын хашаанд очиж сэрүүцье! гэхэд, 

	— Үгүй би халууцаагүй байна? гээд хөлс даасан нүүрээ арчихад

	— Халууцаагүй гэнэ шүү. Нэрэлхүү ч амьтан бол доо. За явъя, явъя! гэж шаардахад нь Ариунаа урдаас нь аягүйхэн харав.

	Тэр хоёрыг ингэж ярилцаж байхад ард нь нэг хүн ирээд зогссоныг тэд мэдсэнгүй. 

	Дарьбазар бас л олны дотроос Ариунааг хайж явсаар сая олоод иржээ. Тэгээд эмээл дээрээ хазгай суун, ташаа тулаад, цам сонирхогч болон зогсож байлаа. Ариунаа урьдын адил харцаараа хэн нэгийг эрэх мэт болоод явахыг яарсан мэт морио эргүүлэхдээ Дарьбазарыг гэнэт олж үзэв. Тэгээд сэтгэл амарсан байдлаар тааламжтай инээхэд, тэр нь урдаас нь бас инээв. Энэ хоёрын бие биеэ харсан нүд талархсан мэт инээмсэглэл нь зөвхөн хоорондоо ойлголцон чадах сэтгэлийнхээ дотоодод одоохондоо нууц байгаа янаг хайраа хэн хэндээ илэрхийлж чадацгааж байлаа. Энэ байдлыг ажиглан мэдсэн Ламчин халууцсандаа ч юм уу, уурласандаа ч юм уу аль нь болох нь мэдэгдэхгүй царай нь минчийн улайж харагдана. Ариунаа Дарьбазар хоёр бие биеэ дахин нэг харж тус тусын санааг мэдэлцсэн мэт шууд яваад өглөө. Ламчин бас хойноос нь дагалдана.

	— Энэ юун хүн бэ?

	— Яагаа вэ, өнөөх чинь!

	— Юу бил ээ? 

	— Яагаа вэ өнөө Ламчин гэдэг чинь гэж аяархан хэлээд инээмсэглэхэд Дарьбазар:

	— Аа! гээд хариу мишээнэ.

	Ламчин, хоолойгоо дахин дахин зассаар тэр хоёрын дэргэд ирээд:

	— Ариунаа чи хаачих нь вэ? гэж омогтой мэт хэлье гэж оролдсон боловч зүрхнийхээ гүнд бол далдирсан шиг үгээр дуугарчхав.

	— Би холдохгүй.

	— Манай хашаанд очихгүй юу?

	— Үгүй. Над буусан өөр газар бий! гээд морио давиран давхив. 

	Дарьбазар мөн давхив. Ламчин хойноос нь хордсон байдалтай байж ядан зогсож байснаа:

	— Дарьбазар гэдэг нь энэ байх нь ээ. Чамайг ажилтай төрөлтэй, төлөв томоотой гэж олноороо мэддэг юм биз дээ. Чи үүгээрээ Ариунааг болоод түүний эх эцэгт сайшаагдсан хэрэг үү? гээд баахан дуугүй байснаа: — Чи надад удаан саад болж чадахгүй л дээ. Чи тэр талаараа давуутай бол би чамаас өөр талаараа илүү давуутай шүү. Хэн маань дийлэхээ үзнэ дээ гайгүй гэж оволзон буцалж байгаа хор шараа барьж ядан хэлэв.

	 

	* * *

	 

	Ламчин тарган ламаас мөргөл адис аваад босов. Тэр мөргөж байсан шигээ залуу ноёны өмнө сөгдөн сууна. Ноён зөвшөөрсөн мэт толгой дохиход Ламчины нүүр бялдуучлан зусардсан бөгөөд бас сэтгэл ханасан байдлаар баярлан инээлээ. Энэ инээд, уйтгарласан царайтай Дарьбазар, уйлан хоцорч байгаа Ариунаагийн царайгаар тус тус солигдоно. 

	Бусад олны хамтаар гэрээ орхин явж байгаа Дарьбазар эргэж харахад гаднаа түүнийг үдэн зогссон Ариунаагийн бие жирэмсэн болсон нь мэдэгдэж байлаа. Олон морины тоосонд Ариунаа огт үзэгдэхгүй боллоо. Тэр тоос үргэлжилсээр намдахад огт өөр хувцас хэрэглэлтэй болчихсон Дарьбазар сэлмээ далайж бүлэг дайсантай цавчилдаж байгаа харагдана.

	Идэрхэн Сүхбаатар, гартаа бас тийм малгай барин урагшилсаар баяртай инээж, Дарьбазарт өмсгөж байна. 

	Хүүхдээ тэвэрсэн Ариунаа чимээ чагнасан юм шиг сууна. Бас Дарьбазарын буурал аав нь үзэгдэнэ. 

	Ламчины хулчгар нүүр, түүний нарийхан туранхай бие нахилзан гүйж Ариунаагийн өмнө хойно нохой мэт шарвалзаж явах нь харагдаад, бас тэр эмэгтэйн ууртай гялалзсан сайхан нүдэнд зодуулсан юм шиг урамгүй болж байв. 

	Дахиад л чимээ чагнасан Ариунаагийн уйтгарласан царай тодров. Түүний өвөр өөд авирах гэж ахиж байгаа бяцхан Тулга харагдлаа. Тэр хүүхэд одоо хөлд оржээ. Хүүгээ тэвэрч аваад бүүвэйлэн суухдаа дэмий ширтсэн сайхан нүдэнд нь нулимс гүйлгэнэн ирээд хацрыг нь даган урсав. Ариунаагийн нулимстай нүд шиг бас Дарьбазарын нүдэнд нь нулимс гүйлгэнэн ямар нэгэн юмыг ширтэнэ. Тэгээд Дарьбазар нулимстай нүдээ, арчихад, олон цэргийнхээ өмнө зогсож байгаа Сүхбаатарын царай нь барайгаад хөмсгөө зангиджээ. 

	Түүний хэлэх нь:

	— Монгол цэрэг ингээд тарах болжээ. Гэвч Монгол улс тусгаар улс болж хөгжин мандаж өөр сайхан замыг олох нь лавтай. Та бид, нэгэн аавын хүүхэд мэт эв саналтай явж, зөөлөн хатуу олныг амссан билээ. Хэрэг нэгэнт ийм болсон хойно, одоо яах вэ. Улиран ирэх цагийг болгоомжтой харж сууцгаая гэж хэлэв.

	Сүхбаатар уйтгарласан царайтай, нүдэндээ нулимс бүрхсэн Дарьбазарын мөрөнд модон хуйтай маузер буугаа зүүж өгөөд инээмсэглэн:

	— Чи чинь эм хүн шиг юундаа ингэж усан нүдлээд байгаа юм бэ? Баатар минь, агаарт жиргэх шувуу, усанд жирэлзэх жараахай мэт сэргэж үз! гээд мөрийг нь алгадахад Дарьбазарын нүд сэргээд ирлээ.

	Дахиад л Ариунаагийн чимээ чагнасан уйтгарт царай, дэргэд нь суугаа Ламчины цөхрөлтгүй байдал нь үзэгдэнэ.

	— Мэргэд лам нар бид хоёрын хувь зохиолыг мэдсэн байлгүй яах вэ дээ. Ямар ч талаар сайн гэсэн.

	— Дарьбазар бид хоёрыг ч мөн тэгсэн юм шүү. Та ер нь яасан нүглээс айдаггүй хүн бэ? Миний эр нөхөр төр улсынхаа төмөр хүрээ болж, халуун амь, бүлээн цусаа хайрлахгүй зэвсэг барин явж байхад та ар гэр, эхнэр хүүхдийг нь ингэж түйвээхийг оролддог! гэхэд, 

	— За байг! Эвээр эс болдог юм бол бас арга бий. Эзэн ноёнтонд би айлтгаад хүчээр авбал чи яана? гэж занахад, үнэхээр магадгүй гэж айсандаа:

	— Та тэгж чадаж магадгүй. Гэвч Ламчин гуай минь ээ! Бид хоёрын салшгүй хайр сэтгэлээс гадна, түүнийг түмэн зүйлээр нэмэн зангидаж байгаа үр хүүхэдтэй улс шүү дээ гэв.

	Гэтэл нохой хуцах сонстон гадаа хүн ирлээ. Үргэлж чимээ чагнан горьдож залхсан Ариунаа «Нохой хорь» гэхийг хүлээсэн мэт байснаа, нохойн дуу чимээгүй болоод, хүн мориноос буухыг сонсоод «энэ чинь юу билээ» гэсэн шиг нүд нь сэргэж иртэл, отго жинс болсон малгайтай Дарьбазар хаалгаараа багтаж ядсан мэт сүр жавхлантай орж ирлээ. Сүү идсэн гөлөг шиг гэгчээр Ламчин гөлгөнөн бослоо. Итгэж ядан гайхсан Ариунаа:

	— Иш Дарьбазар минь, чи ирж энэ сүүдэргүй амьтнаас намайгаа салгав уу? гээд нүдэнд нь нулимс гүйлгэнэв.

	Айсандаа ухаан малгайгүй болж, хажуугаар нь зөрөн гарахыг оролдсон Ламчиныг Дарьбазар заамдаж аваад чирэн гаргаж ташуурдав.

	 

	* * *

	 

	Дайсан Дарьбазарын гэрт ирээд байна. Папах малгайтай бароны цэрэг, зүсээ хувилгасан гамин цэргийн дунд, Ламчин «би байна» гэсэн шиг хаахалзан зогсоно.

	— Хүүхдүүд чинь хааччихсан бэ? гэж ширүүн дуугаар асуухад, урдаас нь тохуурхсан янзтай:

	— Миний ямар хүүхдүүдийг асууж байна? Миний хүүхэд ач гэх юм бол энэ хошуугаар дүүрэн байна гэж өвгөн хариулав.

	— Ухай, тэгвэл Сүхбаатарт очих бичиг яасан бэ? гэхэд

	— Өвгөн ах нь яаж мэдэх вэ дээ. Ах чинь босвол сууж чаддаггүй суувал босож чаддаггүй, насанд дарагдсан амьтан шүү дээ гэлээ.

	— Аа тийм үү, тэгвэл яах вэ гэртээ үлдэж болно. Эдний бэр нь л бичгийг аваад явсан бололтой. Хойноос нь хөөцгөөе гэж Ламчиныг хэлэхэд 

	— Энэ муу зөнөгийг яах вэ? гэж нэг нь асуув.

	— Үүний учрыг олно! гээд тэд гарцгаав. Гадаа нь гараад гэрийг нь шатаах гэв. Хуурай эсгий авсаар шатахгүйд туршлагатай нэг нь «тэгдэггүй юм аа, ингэдэг юм» гэсэн шиг өвс тос зууран хольж шатаахад гэр нь дүрэлзэн асав. Өвгөн шатаж байгаа гэрээсээ гараад ирлээ.

	— Та нар, хөгшин намайг шатааж алж устгаж болно харин гээд гэрээ зааж, — Хүний үйл хөдөлмөрөөр бүтээсэн энэ гэр эд агуурсыг шатааж яах нь вэ. Энэ гэрийн дотор зөвхөн эд агуурсаар барахгүй, эрээд олдохгүй эрдэнэ, сураад олдохгүй сувд болсон ном бичиг олон бий гээд хүйтэн жаварт цохигдсон, ус гүйлгэнэсэн нүдээрээ алс тийш харахад хумсын чинээ үзэгдэж байгаа хоёр бараан юм заримдаа дөрөв ч юм шиг, эсвэл хоёр ч юм шиг, сүүлдээ нэг болон харагдана. Энэ харагдагч бараа үнэн буюу хүссэн сэтгэлээс хуурмаг үзэгдэх үзэгдэл аль нь болохыг таньж чадахгүй байтал түүний нүдэнд нь авдар дүүрэн ном бичиг шатаж байгаа нь харагдав.

	— Энэ их өшөө хорслыг над авч өгөх хүн бий! гээд тэдний хүн нэг бүрийг ажиглан харж: — Та нарт энэ сайхан эд хөрөнгийг эзэмших нас хугацаа байхгүй. Манай ард түмний түүх соёлыг та нар баллаж чадахгүй гэв.

	Хүйтэн ширүүн царайтай гамин, бароны цэргийн дундаас тэдэнд зориг сэтгэлээ гайхуулахыг хичээсэн мэт зоримгоор ирж байгаа Ламчин:

	— Хэлэх үг байвал хэлж бай! гээд ташаагаа тэмтрэн гар буугаа сугалаад зангав. Бууны нь харанхуй ам хахсан мэт болоод тас няс гэсэн чанга дуу дараалан сонстов. Өвгөн эмзэглэж ёолсон ч үгүй өвдөг хөл нь нугарч суусан ч үгүй, ургаа модыг хөрөөдөн унагаах шиг бүх биеэрээ хазайж урагшаа улам их хурц болсон нүдээр тэртээ алсыг ширтэн ойчиход саяын бүртэлзэн үзэгдсэн бараа дахин тод үзэгдээд хөсөрт унав.

	 

	* * *

	 

	Хээрийн хүйтэн жаварт цохигдсон эх хүү хоёрын царай. Хоёулаа улайжээ. Улаан үнэгэн лоовууз битүү эрүүвчилсэн нүүрэнд нь эрүүл цус харваж, алим мэт болсон нь эх хүү хоёрыг улам ч төстэй болгожээ. Тэд өндөр даваа мацан давхиж яваа нь хоёулаа хос морь хэрэглэжээ. Давааны орой дээр хүрэхэд хадаг хив болсон том овоотой ажээ. Хоёул бууж овоонд чулуу нэмэв. Тэгээд эргэж харахад нь хол хоцорсон гэрийг нь тэнд бөөн утаа тэнгэр өөд олгойдож үзэгдэнэ. Эхийн царай эвгүй болоод аргагүй асгаран ирж байгаа нулимсаа нууж:

	— За явъя даа хүү минь гээд хүүгээ сугадан мордуулахад эхийнхээ царай, дууны хувиралт хоёрыг ажсан хүү нь:

	— Ээж ээ, та уйлж байна уу даа? гэв.

	— Үгүй, хүү минь! гэж хэлээд мордов.

	— Таны нүднээс яагаад нулимс гараад байгаа юм бэ? Гэхэд,

	— Хүйтэн салхинд тэгж л дээ. За хоёулаа давхиад байна шүү! Тэгэхгүй бол дайсан биднийг барина гээд хүүгээ цулбуураас нь хөтлөв.

	— Дайсан ямар байдаг юм бэ, ээж ээ?

	— Дайсан яг л хүн шиг хүн. Хүн хүндээ их сайн хүн шиг дайсан ч байдаг юм даа гэхэд.

	— Яагаад тэр вэ, ээж ээ? гэж юм бүрийн учрыг нарийн ойлгохыг боддог хүү нь асуув.

	— Яах вэ дээ. Тэгэхгүй бол дайсан болж чадахгүй шүү дээ. За дуугүй яв! гээд давааны араар тахирлан одсон морин замаар тэр хоёр эрчээрээ давхив.

	— Би дайсныг ердөө үзээгүй. Үзэх юм сан гэж хэлсэн хүүгийнхээ үгийг эх нь сонссонгүй бололтой. 

	Морьдын туурай тачигнан шороо цас хаялсаар тэр хоёр далд оров. Даарч царай нь цав цагаан болчихсон Ламчин папах малгайтан бароны цэрэг, гамингийн цэрэг бас давхилдана.

	 

	* * *

	 

	Папах малгайтай бароны цэрэг тамхинд шарласан ширэлдмэл шар сахлаа хуруугаараа засан байж утсаар ярих нь:

	— Долоо, найман насны бүстэй хүүхэд дагуулсан 25 орчим насны бүсгүй хүнд тэр бичиг шилжсэн мэдээ байна. Юу гэнэ ээ? 

	Нөгөө талд тэр мэдээг хүлээн авч байгаа хүн нь мөн л муу сонстох утсаар:

	— 7, 8-н зуу хэрийн юу юм бэ? Аа? Огт нь дуулдахгүй байна. Бүслэгдсэн юм уу? Аа? Дуулдахгүй байна! Наад утас чинь гэмтжээ. 7, 8 зуун юу юм бэ? Цэрэг юм уу? Юу гэнэ ээ? Настай хүн?! (Хажуу тийшээ: Бүүр ч учир нь олдохоо болилоо)

	Нөгөө сахалт цэрэг залхсан байдлаар: 

	— Тийм, тийм. Бүсгүй хүн! Таних тэмдэг нь гэвэл, хүү эх хоёрын дээл хувцасны өнгө, морины нас, зүс, дурдаагүй байна. Хүүхний нэр нь Ариунаа, хүүгийн нь нэр нь Тулга гэдэг гэнэ ээ. Эх хүү хоёр тун төстэй гэнэ. Тэр Ариунаагийн байдал гэвэл дүгрэг цагаан царайтай, ер нь л их хөөрхөн хүүхэн гэж бичсэн байна. Мэдэв үү? Юу гэнэ ээ? Огт нь дуулдахгүй байна! Аа тийм ээ, тийм. Хөөрхөн хүүхэн гэж бичсэн байна. (инээж) Болно, болно. Хөөрхөн хүүхэн бүгдийг барьж аваад байвал та нарт зугаатай биш үү? Амжилтыг хүсье гээд инээдээ барьж ядан: 

	— Сайн байна, сайн байна гэж ярьж байлаа. Хүлээн авсан цэрэг: 

	— Сайхан хүүхний тухай л яриад байх шиг. Ямар сайхан хүүхэн юм бол доо? Бичиг ч гэх шиг, үгүй энэ утас нь яагаад дуулдахгүй болов оо?

	 

	* * *

	 

	Намхан хөтлийн ээвэр дахь халтар цас хайлмаар шинж орж байснаа оройн жавраар царцан зах сэжүүр нь мөстөж эхлэв. Тэр энгэрээр тархан бэлчсэн хонийг уранхай муу хувцастайн арван хэдэн насны охин хариулж явна. Даарсан нүүрээс нь нус, нулимс цувраад арчаа муутай харагдах боловч «Хааш!», «Хөөш!» гэж хашхиран явж байлаа. Тэгээд түр амран зогсохдоо тэртээ тэндээс ирж яваа 3 хүнийг гайхан харна. Тэдний хувцас байдлыг үзвэл бароны цэргүүд байлаа. Яг энэ үеэр Ариунаа хүүгээ дагуулан хөтөл дээр гарч ирэхдээ ирж яваа бароныг олж хараад царай нь хувирч айсандаа:

	— Яадаг билээ, бароны цэрэг байна! гэж амандаа шивнээд яахыгаа олж ядан арга хайсан мэт зүг зүг харахад зугтаж буруулаад ч дэмий гэсэн шиг, ард нь хоцорсон бүртийх ч бараагүй уудам хөндий өмнө нь бэлчиж яваа хонь, налуу цагаан энгэр цэлийнэ.

	 

	* * *

	 

	Бароны гурав, Тулга Ариунаа хоёрыг харангуут, 

	— Энэ мөн дөө! гэж нэг нь хэлэхэд

	— Эрэгтэй хүн үү? Эмэгтэй хүн үү? гэж нөгөө нь хэлэв.

	— Эм хүн байна! гэж тэдний ахлагч лавлан мэдэхийн тулд дороо зогсож дурангаар хараад, — Эм хүн байна! Морьд нь хөлөрч ядарсан харагдана. Мөн байх шүү гэв.

	— Байз, байз! Яаж байгаа нь энэ бил ээ? гээд нэг нь буугаа мөрнөөсөө мултлах гэснээ байгаад гайхан харна.

	Ариунаа хүүтэйгээ хамт хоньчин охины дэргэд ирчихсэн байна. Тэгээд маш бачим шивнэн хэлсэн нь:

	— Танайх хэнийх гэдэг айл вэ?

	— Манайх гэж байхгүй. Би Дорж мэйрэн гэдэг айлын зарц! гэв.

	— Би чамайг учиргүй зодно шүү. Чи “эгч ээ, би унтчихжээ гээд л хашхираарай. Чиний хариулж яваа хонь манай хонь болог!” гэж хэлэхэд гайхсан охин учрыг нь олохгүй Ариунаа, Тулга хоёрыг гайхан харна.

	— Энэ ирж яваа цэргүүд хүү бид хоёрыг барих гэж байна. Чи уйлж над тус болоорой. Би танай гэрийн эзэн болъё, мэдэв үү? гэхэд хоньчин охин учрыг ойлгож байгаа мэт Ариунааг хараад дараа нь ирж яваа цэргийг харлаа. Ариунаа гэнэт уурласан мэт болж:

	— Өөдгүй муу хог, нусаа чирсэн новш гээд ташуурдан эхлэхэд охин анхандаа гайхсан хэвээрээ байснаа юу юугүй чанга уйлан:

	— Эгч ээ байя. Би одоо больё гээд зугтаав.

	— Өдийд буцахгүй шөнө орой болсон хойно хонь хотлуулах гэж яршиг тарих нь уу чи гээд дахин хөөн очиж, хайр найргүй савчихад охин:

	— Одоо буцъя! Харъя! гээд бас зугтав. Ариунаа хүүдээ:

	— Аль миний хүү яваад хониноос нь хураалцаад өг! гэж хэлээд мориноосоо бууж, ирж яваа гурвыг тайвнаар хүлээхдээ, дэргэдээ гайхан зогсож байгаа хүүгээ зандран:

	— Үгүй чи, явж хонь хураалцана уу, үгүй юу? гэж эзэн хүн шиг хашхирав. Тулга гайхсан мэт байснаа учрыг ойлгосон мэтээр сажлан одлоо.

	— Сайн байна уу? гэж бароныхон зэрэг зэрэг асууж мориноосоо бууцгаав.

	— Сайн байна аа. Та бүхэн сайн байна уу? гэж хариулахад, ахлагч нь:

	— Танайх хаана вэ? Хаа хүрээд ирэв? гэж асуулаа.

	— Манайх ойрхон! гэж урагшаа заагаад: — Би аав ээж хоёртоо золгоод ирлээ гэж тайвнаар хариулахад тэдний сэжиг тасарсан мэт бие биеэ харцгаана. Залуу нэг нь Ариунааг шохоорхон сээтгэнэхийг бодож:

	— Нэр чинь хэн бэ? Нас чинь хэд вэ? гэж асуухад Ариунаа ууртай нүдээр тэднийг ширвэн харж:

	— Энэ танд падгүй хэрэг шүү дээ гэхэд тэдний ахимаг настай нэг нь:

	— Танайх чинь хэнийх гэдэг айл вэ? гэж асуув.

	— Манайх Дорж мэйрнийх гэдэг айл даа. Та бүхэн яах нь вэ? гэж омогтой асуухад тэд бүүр номхорч:

	— Үгүй, зүгээр, зүгээр. Мээрэн гуай өргөөндөө морилж байгаа болов уу? гэж асуулаа.

	— Намайг явахад байж л байсан шүү дээ гэж хариулаад босов.

	 

	* * *

	 

	— Мөн байсан юм биш байгаа даа гэж нэг нь хэлэхэд

	— Биш байлгүй яадаг юм бэ? Өмссөн хувцас хунарыг нь харахгүй юу? гэж нэг нь хариулав.

	— Ээ дээ мэдэхгүй. Хоёулын нь морь их сульдсан байсан шүү дээ гэж залуу хэлэв.

	— Чи энэ хүүхний гэр нь саахалтын дайтай байх гэж бодож байна уу? гэхэд

	— Тийм гэж эргэж харав. 

	Охин, Ариунаа, Тулга гурав хонио туусаар холдож байлаа.

	 

	* * *

	 

	Чи их ухаантай охин байна. Эгчийнхээ амийг аварлаа.

	— Та намайг сүрхий зодсон шүү. Заримдаа өвдтөл зодсон. Гэвч би худлаа уйлаад л байсан л даа гэж даарсан нүүрээ бээрсэн гараараа илэнгүүтээ хэлэхэд, Ариунаа зүүж явсан бөгжөө мултлан өгч:

	— Эгч нь үүнийг чамд бэлэг болгон өгье. Чи том болоод зүүгээрэй. Бид хоёр нэгэн цагт уулзаж юу магад. Дүүгийн нэр хэн бил ээ? гэхэд, авч үзээгүй бэлэгт баярласан охин:

	— Миний нэр Цолмон гэдэг! гээд Ариунааг харж: — Таны нэр хэн гэдэг вэ, эгч ээ гэв.

	— Миний нэр Ариунаа гэдэг гэхэд охин айсан мэт:

	— Юу? Ариунаа гэнэ ээ?! гээд, — Таны нэрийг манай мэйрэн гуай яриад л байсан. Тулга гэдэг хүүтэй, Ариунаа гэдэг хүүхэн Сүхбаатарт очих бичгийг авсан гэнэ гээд л... Тэр та мөн үү? гэв. 

	Энэ үг Ариунаад тэнгэр ниргэсэн шиг сонсогдсон тул царай нь хувирч 

	— Тэр яагаад хүү бид хоёрын нэрийг мэддэг бил ээ? гэж гайхав.

	 

	* * *

	 

	Ариунаагийн чихэнд бууны дуу сонстож эхлэв. Давхингуут хүүгээ шүүрэн авч дүүрээд илүү морио орхиж урагшлав. Хэдий эцэж ядарсан боловч, итгэж унасан ганц морь нь хазаар сунгасан эзнийхээ санааг мэдсэн мэт ухасхийв. Эх хүү хоёрын сульдсан морио саяхан орхин явсан газар хөөгчид ирсэн байна. Тэд хол замын довтолгоонд олон хоног нойр хоол алдаад, одоо суларсандаа тайвширч, хайлсан цасан дороос гарсан нойтон өвсийг хазлан идэж байгаа морьдыг нь хараад бароны дарга хэлсэн нь:

	— Одоо бид урагшаа явж болохгүй. Ардын намын цэрэг, Сүхбаатарынханд баригдана. Энэ хүүхний авч яваа бичгийг яасан ч ардын засгийн газар хүргэж болохгүй. Ингэхлээр Ламчин та л энэ үүргийг гүйцэтгэхээс өөр аргагүй дээ гэж барон тушаан хэлэхэд

	— Морьд нь даанч шувуу шиг гэж алсыг харан хэлж байгаа Ламчины үгийн хариуд, 

	— Хэдий тийм боловч буу зэвсэггүй гар хоосон, нялх хүүхдээ хөтөлж яваа эм хүн шүү дээ гэж нөгөө барон хэлэв.

	— Харин тийм л хүнийг бид хараанаасаа алдлаа шүү дээ! гэж Ламчин ууртайгаар хэлээд, — Гэвч би энэ хүүхнийг Сүхбаатартай уулзуулсан байвал, толгойгоо тавьж мөрийцье. Яасан ч эдний хэрэг бүтэхгүй! гээд нөгөөдүүлдээ хэлээд: — За та нар над одоохон унаа морь, зэр зэвсгийг минь сэлбэж аль! гэв.

	— Тэгэлгүй яах вэ. Ламчин гуай та энэ хэрэглэж яваа дотроосоо дуртай зүйлүүдээ ав! гэж барон дарга хэлэв.

	 

	* * *

	 

	Тэргэл сарны сүү шиг цагаан гэрэлд голын дагуу дахь шугуй мод нэг л хачин тачирхан харагдаад, навч нахиагүй модны нүцгэн бие нь бүгдээр нэг нэг аймаар амьтан шиг эвгүй ажээ. Үүнийг туулж яваа Ариунаа нойрссон хүүгээ тэвэрч, ядарсан морио сажлуулан явна. Хааяа хэдий хурдлахыг бодовч морь нь сүүлдээ шарван огт явахгүй байсаар гэнэт чихээ хулмалзуулан үргэн бусгах мэт болоод, гэнэт дуртай гэгч нь явдлаа түргэсгэж урагшаа тэмүүлэв. Цэцэн адгуус яагаад ингэж байгаад айсан Ариунаагийн сэтгэлд хардлага төрөөд, хэрэв гай зовлон тохиолдвол яана даа гэсэн шиг хүүгээ энхрийлэн тэвэрч сэрэмжлэн явтал, морь нь хазаар булаалдан тэмүүлж байгаа тэр зүг өтгөн бургасан дунд гал улалзаж харагдлаа. Унасан морио хазаар ташуурын хүчээр захиран эргүүлж зүгээ буруулах гэтэл эгц урдаас нь:

	— Зогс! гэж хэлэх лут том дуу сонстов. Тэр дуунаас морь нь ч бас сочоод эргэв. Эргэсэн тийшээ давхитал бас л урдаас нь:

	— Зогс! гэдэг өнөө айхавтар дуу сонстоно. Жолоогоо өөр тийш эргүүлэн зугтах гэтэл урдаас нь нэг хүн амдан ирээд буугаа чиглүүлж:

	— Битгий хөдөл! Зугтвал буудна шүү! гэж цэргийн дүрмээр зандран хэллээ. 

	Туламд орсон юм шиг яах аргагүй болоод зогсоход тэр хүн довтолж ирээд Ариунааг цулбуурдан авлаа. Айсандаа болоод нулимс бүрхэн бүрэлзсэн нүдэнд нь улалзаж байгаа гал, шатаж байсан гэр нь харагдана. Чухам ямар ямар газрыг дайран өнгөрч байгааг хүүгээ тэвэрсэн Ариунаа ажиглахгүй явна. Тэр нүүр ам шавхуурдсан өтгөн шугуй дундуур нэг хэсэг яваад шугуйн цоорхойд гарахад урд нь дүрэлзэж байгаа гал бүүр тод боллоо. Ариунаа нэгэн аймшигт дайсны гарт орчхоод хөдлөөд ч нэмэргүй хүчнийхээ дутмагт гутарсан шиг, ганцхан хүүгээ яана даа гэж бодох эх хүний хайрын их хайраар харамсан хайрлаж яваа нь илэрхий байлаа.

	 

	* * *

	 

	Улалзан дүрэлзэж байгаа галын дэргэд хоёр том хүний босоо зогсож байгаа аймаар дүрс, ирж яваа олзоо сонирхсон мэт харагдаад

	— Юу вэ, наадах чинь? гэж асуух чимээ сонстоход, 

	— Юуг нь мэдээгүй л явна. Үзэн байж л мэдэцгээе! гэж хөтөлж яваа хүн хошигнон хэллээ.

	Галын дэргэд тэдгээр хүний байдал тодорхой боллоо. Цөм Ардын намын журамт цэргийн малгай цагаан хурганы арьсаар доторлон өмссөн, хүдэр чийрэг цэргийн хүмүүс байлаа. Ариунааг барьж ирсэн хүн мөн тийм хувцастай ажээ. Тэдгээрийн ахлагч бололтой нэг хүн:

	— Харанхуй шөнө хүүгээ дүүрээд юун эмэгтэй ингэж явдаг бил ээ? гэж асуугаад хариу хүлээлгүй, нойрсож байгаа хүүг нь аятайхан гэгч нь тосож аваад галын дэргэд авч ирж дахаар хучиж хэвтүүлэхдээ:

	— Яасан ч тайван эр вэ! гэж дуугарах нь сонстоно.

	Ариунаа галын дэргэд ирж суухдаа, айж тэвдсэн нь хөнгөрсөн боловч чухам хэний цэрэг болохыг ялган танихгүй учир бас л сэжиглэнэ.

	— Би богдын Хүрээ орох гэж явна. Одоо хол уу? гэж асуув. 

	— Гайгүй, гэснээ, — Мөн л зайтай даа. Танд Хүрээ орох яасан их яаруу ажил гар аа вэ? гэж ахлагч нь асуув.

	— Би нөхрөөсөө салаад төрхөмдөө харих гэж явна! гэж бодлогогүй худал хэлчихсэндээ түгдэрч: — Манай эцэг эх хоёр Хүрээнд нүүгээд явчихсан юм гэж залруулан хэлэв.

	— Аа, тийм бий! гэж тэр ахлагч хүн үнэмшсэн царай гарган хэлээд, — Ийм сайхан үр хүүхэдтэй болсон улс, тэгээд тэсэж байж тун ч чадсангүй юу?! гэж лавлав.

	— Тун ч чадсангүй дээ, ах гуай минь гэж худал хэлж байгаадаа өөрөө өөрөөсөө ичсэн мэт хэлэв.

	— Та чинь ингээд бараг оргож яваа хүн шив дээ? гэхэд, 

	— Бараг л тийм! гэв.

	— Нутаг хаана байдаг вэ? гэж ахлагчийг зальтай байдлаар асуухад, ингэж олон янзаар шалгаан асууж байгаа энэ хүн, заавал намайг мухардуулна гэж дотроо айсан Ариунаа, 

	— Нутаг хол гээд дүйвүүлэн өнгөрүүлэхийг бодож: — Морь минь зүгээр байгаа!? гэхэд

	— Зүгээр зүгээр. Бидний дунд хулгай дээрэм, худал хуурмаг гэж ердөө байхгүй шүү. Ганцхан бароны цэрэг л элдэв тагнуул, муу хулгай нарыг янз бүрийн хэлбэр маягаар нийслэл Хүрээнд оруулах гээд байдаг юм. Таны нутаг холдоо чухам хаана вэ? гэж урьдах асуултаа давтахад, 

	— Та нар чинь хэний цэрэг вэ? гэж гэнэт асуув.

	— Бид Ардын намын цэрэг байна! Их жанжин Сүхбаатарын тушаалаар нийслэл Хүрээ орох их замыг сэргийлэн хамгаалж байгаа улс даа гэхэд

	— Тэгвэл та нар, одоохон намайг Их жанжин Сүхбаатар дээр хүргээд өгөөч! гэж бараг хашхиран хэлээд нүднээс нь нулимс дуслав.

	— Болно. Гэвч ямар хэрэгтэй юм бэ? гэж ахлагчийг асуухад, 

	— Энэ хэргийг ганцхан Их жанжин Сүхбаатар өөрөө мэдвэл зохих хэрэг. Ах гуай минь ээ, одоохон та намайг жанжин Сүхбаатарт хүргэж өгөөч! гэж дахин гуйв.

	— Болно оо. Тэгвэл одоо явъя! гэж ахлагч хүн хэллээ.

	 

	* * *

	 

	Хаврын цасыг шилжтэл хайлуулсан тэнэгэр сайхан өдөр Ариунаа, Тулга хүүгээ дагуулан явна. Тэр хоёрын замыг ахимаг насны томоотой царайтай бөгөөд төлөвхөн хувцасласан Ардын намын журамт цэргийн нэгэн хүн тэргүүлэн удирджээ. Тэд Гандангийн өндөр хүрдийн дээгүүр явж байна. Янз бүрийн хэлбэртэй дуган сүмийн алтан ганжир, гялгар ваар дээвэр нь наранд гялалзан харагдана. Мөргөлийн замаар, ядуу зүдүү, элбэг баян хувцасласан мөргөлчид нэг хоёроороо, хэсэг бөөнөөрөө явцгаана. Хилэн малгай, тоорцог, лоовууз өмссөн харчуул, монгол эхнэрийн сарайсан үс, алт мөнгө, шүр сувдаар чимэглэсэн маш чинээлэг Хүрээний гангачуулын хувцас зэрэг нь хөдөөгийн тэр хоёрт их л сонин хачин санагджээ. Эх нь гайхсан нүдтэй, хүү нь ийш тийшээ харж гөлрөн явахад, зам удирдаж яваа цэргийн хүн:

	— За бид их Хүрээнд нэгэнт ирлээ. Одоо улам ч олон хөлтэй газар орно. Төөрчих вий дээ. Мэдэж яваарай! гэхэд тэр үгийг баталсан мэт үй түмэн хүн өргөн чөлөөгөөр дүүрэн харагдана. Эх нь хүүгээ төөрүүзэй гэсэн шиг цулбуурдан авахад хүү нь:

	— Энэ юу вэ, ээж ээ? Энд майдар болж байгаа юм уу? гэж асуув.

	— Үгүй хүү минь, энэ Хүрээнд дандаа ийм олон хүн байдаг байх гэж ээж нь хариулав. 

	Тэдний замд зах зээлийн олон хүн үймэлдэн үргэлжилнэ. Задгай вандан дээр хонь, үхрийн мах овоолон худалдаж байгаа махны худалдаачин, өвөр тал нь онгорхой мухлагууд, янз бүрийн бараа ярайтал нь өрөөд өдөржин зогсоод чичрэн байгаа хятад худалдаачин, үүднийхээ хоёр талд шүхэр шиг том цацаг унжуулсан хоолны газар, үсчин зэрэг хятадын ялгах тэмдэг хадсан байшин барилга тэргүүтэн харагдана. Гадна хэрэм дээрээ монгол, хятад, төвөд үсгээр «Бээжин Содномдаржаагийн пүүс» гэсэн хаягтай лут том пүүсийн хашаанаас олон хүн цувралдан гарч байна. Гэтэл тэдний замд янгуу тоглогчид дайралдана. Өндөр модон хөл зүүгээд элдэвлэж эрээлсэн хувцастай хүн загас барьж байгаа байдлыг дүрслэн тоглоно. Усанд хөвж яваа завь, баатруудын тулалдаан зэргийг дүрслэн тоглож байна. Энэ бүгдийг үзсэн мань хөдөөгийн хоёр ихэд гайхан, үзээгүй юмаа үзэж явлаа. Тэд явсаар индрийн талбайг гаталж Цэргийн Яамны үүдэнд ирлээ. Давхарлаг байшингийн үүдэнд хоёр их буу зоосон байх нь тэр хоёрт сайхан санагдсан бололтой, сонирхсон бахархсан байдалтай харна.

	Өвгөн цэрэг:

	— За энд Сүхбаатар жанжин байдаг юм даа гэж хэлэхэд, 

	— Үгүй энэ чинь дуган биш үү? гэж Тулга асуув.

	— Биш ээ. Энэ бол Ардын Засгийн газрын Цэргийн Яам, Их жанжин Сүхбаатарын албан хэргээ шийтгэн явуулдаг газар гэж өвгөн цэрэг хэлээд буухад, эх хүү хоёр бас бишрэнгүй царайтай болоод мориноосоо бууцгаав.

	 

	* * *

	 

	Их жанжин Сүхбаатарын тасалгаа маш ерийн ажээ. Цаас мэт цагаан хулдаасаар хулдсан цэвэрхэн шалтай том тасалгаанд олбог түшлэг хоёрыг зэрэгцүүлэн зассаны дунд явган ширээ тавьж түүн дээр гонзгой дөрвөлжин оройтой тамганы хайрцаг, чулуун янтай хэсэгхэн цааснаас өөр юм байсангүй. Их жанжин Сүхбаатар эхний олбог түшлэг дээр суужээ. Нөгөө олбог түшлэг нь хүнгүй хоосон байв. Өмнө нь Ламчин сууж байв. Сүхбаатар гартаа барьсан бичгийг хянамгай уншихын завсар нүднийхээ булангаар Ламчиныг байн байн ажиглаж харах нь түүнийг их л жигшсэн янзтай ажээ. Тэгээд түүнд хэлсэн нь:

	— Танай нутгийн сахалтай хүүхэд — ноёд лам нар тэгж тусгаар улс болон тоглож, ард олныг гал усны гашуун зовлонд учруулах гэж байна. Энэ бол маш аюултай тоглоом болохыг тэд мэдвэл зохино. Ингэж тоглоод ямар ашиг олох вэ гэвэл ганцхан гадаадын дайсны амттайхан идэш болж, ард олныг чирэгдүүлэхээс өөр хэнд ч, тэд ноёд, лам нар, өөрсдөдөө ч өчүүхэн төдий ашиг олж чадахгүй. Та юу бодож байна? Танай нутгийн ард түмэн үнэхээр ийм бодолтой гэж үү? гэхэд Ламчин бялдуучилж:

	— Жа, би сайн мэдэхгүй юм даа. Энэ бичгийг л танд хүргээд өг гэсэн.

	— Одоо танай нутагт лам ноёдын нэг анги, жинхэнэ ард олны нэг анги ийм хоёр хуваагдаад байгааг та олж мэдсэн үү? гэж Сүхбаатарыг асуухад, 

	— Аа би огт мэдээгүй бил ээ! гэнэ.

	— Танай лам ноёд, ер нь юу гэж ярьцгааж байна. Та тэдний ярьдаг яриаг эрхбиш мэднэ биз дээ? гэж Сүхбаатарыг асуухад, 

	— Жа, Би сайн мэдэхгүй юм даа? гэв.

	— Мэдэхгүй гэдэг үгээр мянган үгийг хариулж болно гэдэг биз ээ. Таны авч ирсэн энэ бичиг дээр: «Хэрвээ бидний энэ саналыг Ардын Засгийн газраас харгалзан үзэхгүй бол эрийн чадал, зэвсгийн хурцыг шалгахад бэлхнээр барахгүй бид Дундад Иргэн Улсаас буюу их Наран улсаас тусламж хамгааллыг эрж нэгэнт олсон тул эрх баригчдад шууд тулган хүлээлгэхийн нэгэн хамт мэдтүгэй гэж илгээв» гэсэн байна. Та бас тэр нутгийн нэг ард, үүнд таны санал оролцсон уу? гэж Сүхбаатар асуув.

	— Жа, би сайн мэдэхгүй юм даа! гээд хэлэх үгээ олж ядан гөлөлзөж байтал Ариунаа Тулга хоёрыг дагуулан нөгөө өвгөн орж ирээд жавхлантай гэгчээр ёслон:

	— Их жанжин Сүхбаатар танд биеэр хүргэх яаралтай бичгийг авч яваа энэ эмэгтэйг хүргэж ирлээ! гэв. 

	Ламчин, Ариунаа, Тулга хоёрыг хараад бие нь арзасхийх шиг болж, царай нь хувираад яах ч аргаа олж ядан суугаа чигээрээ гэдрэгээ ухрав. Сүхбаатар, хүүгээ дагуулан орж ирсэн залуу эхийг хараад хүндэтгэсэн мэтээр суудлаасаа босоод ирлээ. 

	Ариунаа эхлээд Ламчиныг таньж, нэвт шувт харж байгаа шиг тогтоон сайн харсан боловч тэр дороо тоохгүй болж, урагшаа алгуурхан ойртохдоо өөрийгөө угтан зогсож байгаа гоолиг нуруундаа өргөн бүс чанга ороосон, чийрэг гоолиг бие нь тэгшхэн, хүний бодож сэтгэж байгааг нэвт харан мэдэж байгаа юм шиг гайхалтай уран нарийн харцтай Их жанжин Сүхбаатарыг хараад, нэгэн талаар сүрдэж, нөгөө талаар бишрэн, тэр бишрэлдээ зориг ороод, өврөөсөө хадаг гаргаж дээр нь бичгээ тавьж, маш самбаатай байдлаар

	— Их жанжин Сүхбаатар танаа! гэж хэлээд сөхрөн барив. Сүхбаатар:

	— Та бос, бос! Юундаа ингэж сөгдөх вэ, энэ чинь гээд Ариунаагийн гараас хөтлөн босгож: — Энд суу та! гээд Ламчины урдаас харуулан суулгав.

	Тэгээд өөрөө суудалдаа сууж, бичгийг задлах зуураа: 

	— За тэгээд сайн явж ирэв үү? Замдаа алжааж зүдрэв үү? гэж Сүхбаатар жанжныг асуухад, Ариунаа аль ч учраа олохгүй, бишүүрхэн зогсож байгаа Тулга хүүгээ өвөр дээрээ аваад, урт гэгч шүүрс алдаж:

	— Сайн л явж ирлээ Сүхбаатар гуай гэв. 

	Сүхбаатар жанжин уул бичгийг хичээнгүйлэн тавтай уншиж эхлэв. Ухаалаг төвшин, эрэлхэг зоригтой нүүрэнд нь ханамжтай ба сэтгэл санаанд нь яв цав тохирсон мэт урамтай болсон нүд нь уул бичгийн дээгүүр гүйж царайд нь баяр тодорч байлаа. 

	Ламчин, урдаас эгцлэн хараад сууж байгаа Ариунаагийн өмнөөс инээх гэснээ түүний ширүүн харцтай тулгараад инээд ч биш, юу ч биш болов. Тэгээд Ариунаа өөрийн нь биш чухам юуг нь ингэж сүрхий ажиглаад байгаа билээ гэдгийг ойлгохгүй тэвдэж байснаа сая учрыг нь мэдээд түүний ухаан нь зайлсан мэт айж, зүүж явсан маузер буугаа нуухыг оролдов. Гэтэл Ариунаа:

	— Нуугаад дэмий, Ламчин чи! Наадах чинь Дарьбазарын буу байна гэж уур нулимс хоёртоо хахаж хэлэхэд, Тулга:

	— Миний аавын бууг та авсан юм уу? гээд Ламчиныг хараад дараа нь уйлах шахаж байгаа эхийгээ харав. 

	Сүхбаатар уул бичгээ уншиж дуусаад тэр хоёрыг анхааран харахад, Ламчин босон харайгаад модон хуйнаас буугаа сугалах гэж байлаа. Гэтэл Ариунаа Тулга хоёрыг хүргэж ирсэн цэрэг, нүд ирмэхийн зуур дэргэд нь үсрэн очоод бууг нь булаан авч муухай хараад «хар новш чинь, яах нь вэ» гэв. 

	Сүхбаатар Ламчиныг хараад:

	— Зориггүй муу эр, ядаж цагаа олж үхэж чаддаггүй юм шүү! Ямагт амиа хайрлан горьдсоор байгаад хамгийн эцэст сохор ч зоосны үнэгүй үхдэг! гээд тэр бууг авч: 

	— Үүнийг би Дарьбазарт бэлэглэсэн юм! гээд Ариунаад хандаж: — Та Дарьбазарын юу нь вэ? гэлээ.

	— Миний нөхөр эдний гарт үхсэн бололтой! гээд нулимс нь аяндаа асгарав. 

	Сүхбаатарын ууртай гялалзсан нүд, Ламчин дээр тусаад асуух мэт харахад, ухаан сүнс нь нэгмөсөн зайлаад явчихсан түүний зэвхий цагаан царай нь хувхай болоод урдаас нь нохой мэт мөлхөн ойртон харагдлаа.

	 

	* * *

	 

	— Урвасан хулгай нарын бодол тийм байхад жинхэнэ ард түмний хүсэл ийм байна. Энэ бичиг Ардын Засгийн газар маш чухал баримт бичиг юм аа гээд Ариунаад маш элэгсгээр: — Та үүнийг харьяат засгийн газартаа хүргэж ирсэн явдал бол шинэ тулгар байгуулж байгаа улс төрдөө гавьяа байгуулсан хэрэг. Танай гэр орон, нөхөр ханийг чинь юу болсныг бид мэдлээ. Ардын Засгийн газар таныг зүй ёсоор анхааран үзэх болно гээд Сүхбаатар үргэлжлэн хэлэх нь: — Манай Ардын Засгийг байгуулах явдалд нэг талаас их Ленин, нөгөө талаас манай шударга ард иргэн бүр оролцон зүтгэж ардынхаа энэ төрийг сүндэрлүүлэн босголоо. Та цаашдынхаа амьдралын тухай болоод, хүүхдийнхээ ирээдүйн төлөө зовох хэрэггүй, хүүгээ сургуульд оруулахыг зөвшөөрөх үү? гэж Сүхбаатар асуув. 

	Эдгээр сэтгэл зүрхний дулаан сайхан үгэнд аргагүй уярсан Ариунаа толгой дохин зөвшөөрч байхад хүү нь, 

	— Сургууль гэж юу байдаг юм бэ, Сүхбаатар гуай? гэж асуув.

	— Яасан цовоо эр вэ? Сургууль гэж ингэж чиний мэдэх гэж хүсэж байгаа юм бүрийг чинь мэдүүлж сургаж өгдөг газар байдаг юм гээд Сүхбаатар Тулга хүүгийн хацрыг үнсэж, толгойг нь таалан илбэв. 

	Гэтэл бүрэн зэвсгээ агссан нэгэн цэрэг орж ирээд чанга дуугаар илтгэсэн нь:

	— Их жанжин Сүхбаатар! Дайлаар мордох цэргийн анги бэлэн болоод таны тушаалыг хүлээж байна! гэхэд Сүхбаатар тэр цэргийн хүнд:

	— Сайн байна гэж талархаад: — За бүгдээр явж танай нутгийг тохинуулахаар мордох цэргийг үдэж гаргая гэж Ариунаа, Тулгаа хоёрт хэлэв.

	 

	* * *

	 

	Тэднийг Цэргийн явдлын Яамны байшингийн өндөрлөг тагт дээр гараад ирэхэд нийслэлийн ард олон бас дайлаар мордох цэргийг үдэж гаргахаар цугларчээ. Эхлээд Ардын намын журамт цэргийн нэгэн цуваа байлдааныхаа бүрэн зэвсгийг агссан явна. Түрүүнд нь яваа хөгжимчид «Магнаг үсэгтэй туг» гэдэг дууг тоглоход унасан морьд нь хүртэл хөгжиж, толгой хаялан урагшаа тэмүүлнэ. Үүний дараагаар бас нэг өөр цэргийн ангийн жагсаал гараад ирэв. Мөн л жагсаалын эхэнд хөгжим хангинана. Өндөр биетэй том морьд нь хазаар даран авч давхих гээд байх шиг, тэднийг ажиглаваас монгол хүмүүс биш ажээ. Цөм бор өнгийн өрмөг танзан хувцастай, мөн ийм эдээр хийсэн шовх оройтой малгайн урд, том улаан таван хошуу хадсан цэргүүд байна.

	— Энэ бол Зөвлөлт Орос Улсаас бидэнд туслахаар ирсэн цэрэг дээ. Сайхан журам, ач тус хоёроороо ард олны хайрыг булааж, номхон бор гэдэг цол аваад байгаа юм гэж Сүхбаатар, Ариунаад хэлэв. 

	Ард улсынхаа зэвсэгт хүчний сүр жавхланд сэтгэл нь хөгжиж баярласан Ариунаагийн нүдэнд, тэдгээр олны дээр намилзан хийсэж байгаа соёмбот далбаа тодроод, тэр далбаан дээр өөртэй нь салах ёс хийгээд мордож байгаа нөхөр Дарьбазар нь, олон дайсны дунд баатарлагаар зогсож байгаа буурал аав нь, бас шатаж байсан гэр нь нэгд нэггүй үзэгдээд ирэв. Тэгээд сэтгэлдээ харагдаж байгаа энэ үзэгдлийг арилгах гэсэн юм шиг нүдээ арчаад дахин харахад урдуур нь өнгөрч байгаа тэр жагсаал цөм Сүхбаатар, Ариунаа нарт зориулагдан тэдэнд баяр хүргэж байгаа шиг үргэлжилнэ. 

	Сүхбаатар жанжин тэдгээр олонд хандаж хэлсэн нь:

	«Бидний улс эв саналаа нэгтгэн, нийт нэгэн хүчнийг нийлүүлэн нэгэн зэргээр зориглон хөдөлбөл үл хүрэх газаргүй бөгөөд мэдэхгүй чадахгүй гэх явдал огт үгүй болж, цэнгэлийн манлайг олж болохыг дан гагц бидний сэтгэлийн чин зориг мэднэ» гэж хэлэв. Ардын цэргийн жагсаал, цугларсан ард түмэн цөм уухай уриа хийцгээв. Ардын цэргийн жагсаал цуварна. Тэд цөм Ариунаа, Сүхбаатар нарт баяр хүргэсэн шиг ажээ.

	 

	Төгсөв

	 

	1958 он

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1981 оны хэвлэл “Ч. Ойдов : ЗОХИОЛУУД II” номын ӨМНӨХ ҮГ

	Чойжамцын Ойдов бол манай үеийн жүжгийн нэрт зохиолчийн нэг билээ. Монголын зохиолчдын эвлэлийн хороо түүний уран бүтээлийн өвийг цуглуулан судалж, хоёр ботид багтаан хэвлэхээр шийдвэрлэсэн юм. Түүний нэг дүгээрийг 1969 онд «Өмнөх үгийн» хамт хэвлүүлжээ. Түүнд Ч. Ойдовын туурвисан том хэлбэрийн жүжгийн 12 зохиол оржээ. Хоёрдугаар ботид нь түүний бичсэн нэг бүлэгт жүжиг, жижиг үзэгдэл, кино тууж, өгүүллэг, найруулал, туужийг оруулж байна. Энэхүү хоёрдугаар боть нь нэгдүгээр ботитойгоо нийлээд Ч. Ойдовын уран бүтээлийн шинжийг бүрэн харуулж чадна гэж үзэж байна. Энэхүү боть нь Ч. Ойдовын уран бүтээл төдийгүй 40-50-аад оны үеийн манай орны ялангуяа жүжиг, киноны зохиолын хөгжлийг танин мэдэхэд тус болно. Нэгдүгээр ботийн «Өмнөх үг»-д Ч. Ойдовын бичсэн том хэмжээний жүжгийн зохиолын тухай өгүүлсэн учир энд зөвхөн нэг бүлэгт жүжиг, жижиг үзэгдэл, кино тууж, өгүүллэг, тууж, найруулал, тэмдэглэлийн талаар дурдав.

	Ч. Ойдов бол жүжгийн том зохиол бичихийн зэрэгцээгээр сайн дурын уран сайханчдад зориулж, нэг бүлэгт жүжиг, жижиг үзэгдэл олныг туурвисан байна. Тэр нь жүжгийн том зохиолын нэг адил тухайн үеийн шаардлагын дагуу ургаж гарсан байна.

	Дөчөөд оны дундуур энх тайван цаг эхэлж, улс ардын аж ахуй соёлыг удаан хугацааны төлөвлөгөөтэйгөөр хөгжүүлэх, бүх нийтийг бичигтэн болгох, амьдралын гүнд шинээр бий болон хөгжиж байсан социалист өмчийг арвижуулан хөгжүүлэх зорилт хурцаар тавигдаж байсан бол тавиад онд түүнийг амжилттай биелүүлээд, аж үйлдвэр, тээвэрт социалист шинэ шинэ салбар бай болж, сангийн аж ахуй өргөжин, хөдөө аж ахуйн нэгдлүүд үүсэн дэлгэрч байлаа. Хөдөлмөрчдийн боловсролыг ахиулах, соёлч байдлыг дээшлүүлэх хөдөлгөөн өрнөж байв. Ч. Ойдовын уран бүтээлд энэ бүхэн тусгалаа олжээ. Тэр нь «Гэмшил» нэг бүлэгт жүжгийн зохиолдоо хайхрамжгүй, сахилгагүй, нэрэлхүү байдал, бичиг үсэг үл мэдэх явдлын муухайг дээгүүр зантай, нэрэлхүү Лувсангийн дүрээр элэглэн шүүмжилжээ. Өртөөний морийг хайр гамгүй эдэлж, гэмтээн үхүүлсний төлбөр нэхэмжилсэн бичгийг Лувсан тахал гарсан байна гэж буруу уншаад, нутгийнхныгаа сандаргаж, эцэст нь өөрөө шившгээ тарьж байна. Хэтрүүлэггүй шог зохиол байдаггүй билээ.

	Ч. Лодойдамба, Ц. Зандраа хоёрын бичсэн «Нэгэн оройн хэрэг» өгүүллэгийн сэдвээр Ч. Ойдов «Шинэ жил» нэг бүлэгт жүжгийн зохиол туурвижээ. Мөн тэр өгүүллэгээр хийсэн богино хэмжээний кино ч бий. «Шинэ жил» жүжгийн зохиолд халуун намраар шинэ жил хийнэ гэдэг үг сонсоод, бэртэй болохын хүслэн болж явсан Бүтэд, хүү минь эхнэртэй болох гэж байгаа хэрэг гэж тааварлан, найз авгайтайгаа илбэн хуримын юм бэлтгэж эхэлнэ. Гэтэл хүү нь жилийн төлөвлөгөөг биелүүлээд, дараа жилийн ажилд орж байгаа баяр тэмдэглэх гэсэн юм байжээ. «Шинэ жилд» ингэж тус улсыг хөгжүүлэх анхдугаар таван жилийн төлөвлөгөөний жилүүдэд ажилчин түмний сэтгэл санаанд бий болж байгаа шинэ зүйл, ажил хөдөлмөрийн амжилт, хамт олны сайхан шинжийг хөгжил баясал, инээдтэйгээр дүрслэн үзүүлжээ. Мөн «Уралдаан» гэдэг жүжгийн зохиолдоо тавиад оны үеийн хүний сэтгэл санаа, ёс суртахуунд гарч байгаа их өөрчлөлтийг социалист уралдааны явц дундуур нээн харуулсан байна.

	Ч. Ойдов шинэ үеийн гэр бүлийн сэдвээр «Миний алт шиг авгай» «Гэр бүлийн асуудал» зэрэг нэг бүлэгт жүжгийн зохиол бичжээ. Үүний сүүлчийнхийг Зөвлөлтийн зохиолч М. Талвестын зохиолоос санаа авч туурвисан байна. Эдгээр зохиолд гэр зуурын ажлыг хамтарч хийх, эмэгтэйчүүдийг хүндэтгэх асуудлыг дэвшүүлжээ. Сэрээтэр гэргийнхээ эзгүй хойгуур гэртээ хоол унд хийж завгүй байхад Данзан гэргийгээ хүлээж ядаад, айлынхаа хоол «буудаж», бас гэргийгээ хүндэтгэдэг, гэрийн ажилд сайн хүн болох гэж нэрэлхэн будилж явна. Тэгэхэд Баатар ухуулга яриандаа эмэгтэйчүүдийг хүндэтгэх, гэр зуурын ажлыг хамтран хийх талаар жигтэйхэн сайхан ярьдаг хэр нь гэртээ орохтойгоо зэрэг алжаасан, сонин уншсан хүн болж хэвтдэг зантай хүн. Түүний гэргий Цэвэлмаа Баатараас дутуугүй албан ажилтай хэр нь хүүхдээ арчлах, хоол унд бэлтгэх хийх гэсээр байгаад өдрийн сонин ч харж, радио ч сонсож амжихгүй явна. Баатарын дүү бүсгүй бэргэнтэйгээ үгсэн ахыгаа хүүхдээ арчлах, гэр зуурын ажилд сургаж байна. Ч. Ойдовын бичсэн нэг бүлэгт жүжгийн зохиол, жижиг үзэгдлүүд нь хуучны дадал заншлын балгийг уран хошноор төөнөн шатааж, амьдралын гүнд бий болж байгаа шинэ зүйл, шинэ дадал заншлын оч, цогийг дэмжин дүрэлзүүлэх гэсэн санаагаар дүүрэн билээ.

	Ч. Ойдов бол манай үеийн хошин жүжгийг хөгжүүлэх талаар санаа тавьж явлаа. Түүний бичсэн «Далан худалч» алдартай билээ. Мөн «Юун тухай будилаан бэ?», «Амархан адрес» зэрэг хошин жүжиг, жижиг үзэгдэл бичжээ. Эдгээрийн аль аль нь ажил хөдөлмөр, мэдлэг боловсролоо дээшлүүлэх, эелдэг сайхан харилцаанд саад тотгор болж байгаа залхуу хойрго, сахилга журамгүй, салан задгай байдал, хэрцгий догшин зан авирыг элэглэн жигшүүлж байна.

	Ч. Ойдов бага, дунд ангийн насны хүүхдүүдэд зориулсан жүжгийн зохиол олныг бичжээ. Үүндээ ардын аман зохиолыг чадамгай ашиглаж байв. «Аргат бяцхан баатар» жүжгийн зохиолдоо ядуу хүний хүүхдийн сэргэлэн цовоо байдал уран арга, мэргэн ухаанаараа ихэмсэг ноёд, түүний бараа бологчдыг дамшиглан ялж байгааг үзүүлжээ. Энэ зохиолд бас адгуусан амьтныг хүмүүнчлэн дүрслээд, чоныг ноёнтой, туулайг харц ядуусын хүүхэдтэй адилтгажээ. Туулай «хүн чамд тус болсон бол санаж яваарай! Түүнийг үүрд!» гэж байна. Энэ бол үлгэрийн баатрын үгээр хүүхдүүдэд хэлж байгаа нинжин сэтгэл, хамт олны тухай үнэтэй сургаал мөн. «Эвийн энх» жүжгийн зохиолдоо хүйтэн дайныг халуун дайн болгох гэсэн империалистуудын эсрэг тив дэлхийн сайн санаат хүмүүс нэгдэн тэмцэж, ялан дийлж байгааг үлгэрийн хэлбэрээр үзүүлжээ. Энэ зохиолын баатар Харандаа африкийнхныг, Цагаандай цагаан арьстныг, Шарандай шар арьстныг төлөөлж байна. Тэд бие биеийнхээ арьс өнгө, шашин шүглэг, зан заншлын онцлогийг үл ялгаварлан, дайнч мангасын эсрэг санаа нийлэн тэмцэж, түүнийг сөнөөн дарж байна. «Аюулт дайныг бид дийлж чадлаа. Алтан дэлхийн хүн амьтан ингэж хоорондоо үгээ ололцон, эвээ сахиж байх юм бол хүн төрөлхтөн хоорондоо байлдах байтугай хүүхдүүд хоорондоо зөрөлдөхгүй байх» юм гэж Шарандай хэлж байна. Энэ бол одоо ч гэсэн хүн төрөлхтний амар жимэр аж төрөхийн амин гол асуудал хэвээр байна.

	Ч. Ойдов Э. Оюунтай хамжиж афган, албани, орос, хятад, энэтхэг ардын үлгэрийн цоморлогоос сэдэж, хүүхдэд зориулан жижиг үзэгдэл олныг бичсэн юм. Түүнийгээ үлгэрийн чуулга гэж нэрлэжээ. Тэр хамтран ажиллахыг эрхэмлэн явжээ. Тэр нь 1947 онд Ч. Лодойдамбатай хамтарч «Хуйвалдлага» жүжгийн зохиол бичиж, социалист өмчийг бүрэлгэн сүйтгэгчдийн хорон санаа хорт явууллагыг шүүмжлэн илрүүлжээ. Түүнийг анх «Сайн дурын уран сайханчдад тусламж» сэтгүүлийн 1948 оны дөрөвдүгээрт хэвлэжээ. Дараа нь 1977 онд Ч. Лодойдамбын түүвэр зохиолд оруулсан байна. Ч. Ойдов 1951 онд Ч. Чимидтэй хамтарч «Жаргалын зам» дуурийн цомнол бичжээ. Энэхүү цомнолд дорно зүгт дүрэлзэж байсан дайны голомтыг унтраалцаж, энх цагийн бүтээн байгуулах их хөдөлмөр эхэлж байсан түүхэн үеийг дүрслэн үзүүлжээ. Ингэж хамтран ажиллах нь бие биедээ санаа өгч, бие биеийнхээ уран сэтгэмжийг баяжуулан, урлах эрдмийн туршлагаас харилцан сурахад ач холбогдолтой билээ.

	Ч. Ойдов, Э. Оюун хоёр үлгэрийн чуулгадаа «Үлгэрийг одоо үеийн зохиолын өвөг эцэг, эмэг эх» гэж нэрлээд «үндэстэн бүрийн үлгэрүүд их сонин байдаг. Буг чөтгөр, бурхан сахиусыг бодитой мэт ярина. Адгуус амьтан, жигүүртэн шувууг хэлтэй яриатай болгон хувилгана. Наран, саран, салхи шуургыг хооронд нь тэмцүүлнэ. Тэгэхдээ ямар ч үндэстний үлгэрүүдэд хоорондоо нэг их адилхан төстэй тал байдаг. Тэр юу вэ гэвэл харгис бурангуй нь хэзээд ялагдаж, үнэн шударга нь хэзээд ялдгаараа ард түмний үлгэрүүдэд хоорондоо тун адилхан шүү» гэж бичжээ. Монгол ардын үлгэрээр бичсэн жүжигт уран аргат шар үнэг муу санаат хөх чоно, бардам дээрэнгүй бар хоёрыг залилан чадаж байхад афган ардын үлгэрээр бичсэн жүжигт цэвэрлэгч ядуу өвгөн баяныг ухаан самбаагаараа давж байна. Орос ардын үлгэрээр бичсэн жүжигт ажилч хичээнгүй тариачин ховдог шунахай ламыг сайн нөхдийнхөө дэмжлэг тусламжтайгаар ялан давж байна. Энэ үлгэрт шашны номлолын хуурмагийг илрүүлэн жигшүүлсэн байхад энэтхэг ардын үлгэрээр зохиосон жижиг үзэгдэлд ядуу цэрэг тариачин хоёр илбэж байгаад хааныг ялж, хаангүй ард, хаангүй цэрэг, хаангүй улс байж болохыг үзүүлжээ.

	Энэхүү үлгэрийн чуулга бол олон үндэстний оюун санааны дээжийг хүүхэд багачуудад танилцуулан, тэдний оюун ухааныг тэлж, бодлыг гүнзгийрүүлэн, уран сэтгэлгээг хөгжүүлэхэд тус болж байна.

	Ч. Ойдов хэд хэдэн кино тууж бичжээ. Түүний бичсэн «Их жанжин Сүхбаатар танаа» кино туужаар Д. Жигжид. О. Уртнасан нар «Ардын элч» кино бүтээсэн юм. Энэ нь зохиолч, найруулагч, оператор, жүжигчин, зураач нарын бүтээлч хамтын ажиллагаа, уран сайхны уйгагүй эрлийн үр дүн билээ. Ямар ч жүжиг киног ганц хоёрхон хүн бүтээдэггүй тэр нь хамт олны бүтээл нийлэг урлаг билээ. Жүжиг, кино хоёрын аль аль нь уг зохиолоос зөрөх явдал ч байдаг. «Их жанжин Сүхбаатар танаа» гэдэг нэрийг кино дэлгэцнээ «Ардын элч» гэж өөрчилжээ. Уг кино туужийг дэлгэцтэй зэрэгцүүлж үзэхэд үндсэн санаа нь ижил боловч зарим үйл явдал зөрж байна. Уг кино туужийг уншиж байхад хөдөө нутгийн ардын хурлаас их жанжин Сүхбаатарт бичсэн бичгийг Дарьбазар авч яваад, дайсанд баригддагийн даваан дээр учрыг нь хэлж Ариунаад өгч өөрөө зам буруулан зугтдаг бол кино дэлгэцэд үзэж байхад Бадарч авч яваад дайсанд хариугүй баригддагийн даваан дээр Дарьбазарт өгч, Дарьбазар улмаар Ариунаад өгч, зам буруулан явна. Кино туужийг уншиж байхад Ариунаа зэгсэн малтай товхийсэн айлын ганц охин бөгөөд амьдралын хатуу бэрхийг даван туулж, хал үзэж халуун чулуу долоосон өвөг эцгээ өргөн тэтгэж явдаг бол мөн кинонд Ариунаа бол албанд явсан Дарьбазарыг мөрөөдөн бяцхан хүүтэйгээ хоёул аж төрж явна. Бас мөн кино зохиолд цагаантан, гамингийн үлдэгдлүүд орон нутгийн харгис лам ноёдтой хуйвалдан ардын хувьсгал, ардын засгийн эсрэг тэмцэж байхад уг кинонд цагааны дээрэмчдийн дотор хувьсгалч, интернационалч нар ажиллаж хамгийн аймшигтай үед Ариунаад тусалж байна. Тэрчлэн зохиолын Ламчиныг кинонд Дүлзэн гэж нэрлэжээ. Зохиолыг нь үзэж байхад ардын засгийг зөвшөөрөхгүй гэсэн орон нутгийн феодлуудын эсэргүүцлийн бичгийг Ламчин Сүхбаатарт хүргэх гэж ардын элч Ариунаатай өрсөлдөн хүрээ орж байхад уг кинонд цагаантантай шууд нийлсэн Дүлзэн Ариунааг ой дотор гүйцээд буудах гэж байгаад тэдний дотор ажиллаж явсан хувьсгалч цэрэгт буудуулж байна. Кино тууж, дэлгэц хоёрын иймэрхүү зөрөө бол үйл явдлын дэс дарааг дэлгэц дээр өрж, түүний үзэл санаа, зөрчлийг тодруулах явцад гардаг байна.

	«Их жанжин Сүхбаатар танаа» кино тууж, «Ардын элч» кино хоёрын аль алинд нь хувьсгалжсан ард түмний зориг тэмцэл, нам, жолоодогч, ард түмний холбоо ангийн тэмцлийн шуурган дундуур үүсэн бэхжиж ямар ч дайсанд ялагдашгүй хүч болж байгааг уран дүрээр дурайлгажээ. Үүнийг үзэж, уншиж байхад 1921 оны ардын хувьсгал бол зөвхөн үндэсний хүрээгээр хязгаарлагдмал буюу орон нутгийн шинжтэй биш, харин дэлхийн хувьсгал, дэлхий дахины үндэсний эрх чөлөөний хөдөлгөөний салшгүй хэсэг байсныг тод дүрслэн үзүүлжээ.

	Ч. Ойдов, Ч. Чимидтэй хамтарч «Зам» жүжгийн зохиолыг кино тууж болгожээ. Жүжгийн зохиолын үйл явдлыг тайз дээр өрж зөрчлийг нь тодруулдаг бол кино зохиолыг дэлгэц дээр өрж дэс дарааг нь олж бичдэг байна. Түүний үйл явцад засвар өөрчлөлт ч хийж болдог билээ. «Зам» кино туужийг уг жүжгийн зохиолтой нь зэрэгцүүлэн үзэхэд үйл явдал, баатруудын үзэл санаа, шинж чанарын хувьд нэлээд засвар хийсэн байна. Уг жүжгийн зохиолд Жамба панзчин гардаг бол кино туужид Жамба бол панзчин биш, харин биеийн амрыг харамтгай, хөнгөн, марзандуу залуугийн дүрийг дурайлгаж байна. Тэрчлэн их сургуулийн хүн эмнэлгийн ангийнхны төгсөлт, концертын хэсгийг кино туужаас хасжээ. «Зам» жүжгийн зохиолд сүжиг бишрэл, хувийн шуналд идэгдсэн Дондов нэг дүгээрт сүжигтнийг ашиглан, хоёр дугаарт өөрөө мэдэхгүйн гайгаар аюулт халдварт өвчний үүр бий болгож гамшиг тарьсан ч гэсэн олны дотор чөлөөтэй тэнэж, эцсийн эцэст Чойбалсанд «битгий намайг муулж хэлээрэй» гэж байдаг бол уг кино туужид түүнийг Түдэв гэж нэрлээд, өөр байдал гайгаар гаргажээ. Түдэв ял эдлээд, нутагтаа ирсэн боловч онгон уулын хөрсийг хөндөж, гацаа хянгыг сэтэлж, зам тавихыг эсэргүүцэж, малын халдварт өвчний нян тарааж, аадар бороог далимдуулж, хад чулууг сэм нурааж, гай тарьсаар яваад, эцсийн эцэст олны эсэргүүцэлтэй тулгаран, уулын үерт өөрөө урсан алга болж байна. «Зам» жүжгийн зохиолд гардаг их сургуулийн оюутан Төмөрийн шинж чанар уг кино туужид инженер Төмөрийн дүрд шингэж үү дээ гэмээр болжээ. Төмөр дээд сургууль төгсөж нутагтаа амралтаар ирээд байх завсар намын байгууллага олны саналыг дэмжиж, зам засах ажлыг удирдалцаж явна. Уг жүжгийн зохиолд сумын хөдөлмөрчид уулыг сэглэж зам тавьж, утсан харилцаатай болоод маршал Чойбалсантай утсаар ярьж байдаг бол мөн кино туужид Чойбалсан ирж, шинэ замын хөдөлгөөний нээлтэд оролцож байна. Гэхдээ түүний дүр хиймэлдүү болжээ. Уулыг сэтэлж, зам тавих түмний тэмцлийн явцад Төмөр, Гэрэл, Самдан, Удвал, Насанбат нарын үзэл санаа, зан чанар тодорч байна. Тэдний шинэ санаачилга, баатарлаг үйлсийг нам, засаг, түмэн олон нийтээр дэмжиж байна.

	«Зам» жүжгийн зохиол кино туужийн аль алины нь үзэл санаа, үйл явдал тухайн үедээ мөрөөдлийн шинжтэй байсан бол өнөөдөр бүх ард түмний үйлс болж байна. Насанбат, Төмөр нарын дүр бол хамт олны хөдөлмөр баатарлалын үйлс, шинэ санаачилгын уриа дуудлага болж байна. Ч. Ойдов ингэж хөдөлмөрч түмнийхээ санаа сэтгэлийг илэрхийлж, хамтын хөдөлмөрийн давуу чанарыг бахархан дуулж явжээ. Түүний «Зам» жүжгийн зохиол, кино туужийн сэдвээр «Давааны цаана даваа» кино бүтээв.

	Ч. Ойдов «Гурван найз», «Баясгалан» зэрэг кино тууж бичсэн байна. Түүндээ шинэ үеийн шинэ хүний ёс суртахууны нандин чанарыг тусган харуулжээ. «Гурван найз» кино туужийг үзэж байхад хөдөөгийн малчин залуу Гантөмөр эрдэм сурч, техник эзэмших гэсэн хүсэл, ХЗЭ-ийн байгууллагын дэмжлэгтэйгээр уурхайчин болж байна. Замбага, Жаргалт нар түүнд баярлаж үдэн явуулаад, захидлаар байнга харилцаж зол жаргалаа хуваалцаж явна. Гантөмөр ч гэсэн зорьсондоо хүрч, уурхайчин олны хүндэтгэлийг хүлээж байна. Гэсэн ч гай газар доороос гэгчээр уурхай нурж, нөхдийнхөө амийг аврах гэсээр яваад, нүүрсэнд даруулан хүнд гэмтжээ. Жаргалт, Замбага хоёр тэрхүү аймшигтай мэдээг сонсмогц хөдөөгөөс яаралтай ирж, уурхай, эмнэлгээр орж, жижүүр, сувилагч нараас сурагласан боловч золгүй мэдээ сонсоод, нутагтаа буцаж байна. Хоёр жил гаруй сураг алга. Жаргалт анхандаа Замбагыг саваагүй залуусаас хамгаалж явсаар эцэст нь дэр нийлүүлэн суужээ. Гантөмөр монгол зөвлөлтийн эмнэлэг дамжин олон сар ухаангүй хэвтэж эмчлүүлсээр эдгээд, хэдийгээр эрэмдэг зэрэмдэг болсон ч гэсэн аймгийн сонинд ажиллаж байна. Намын байгууллын ачаар Жаргалт, Замбага хоёрыг гүтгэлгээс аварч байна. Энэхүү үйл явдлын дундуур сэтгэл санаа, ёс суртахууны эмзэг донсолгоо, мөргөлдөөн болж байна. Ялангуяа Жаргалт, Замбага хоёр жаахан гоомой хандсаны уршгаар найзынхаа өмнө гэмтэй мэт үзэгдэж байна. Энэ нь сургамжтай ч болжээ. Гурван найзын бие биеийнхээ учир шалтгааныг ойлгохгүй будилж яваа явцад тэдний сайн санаа, энэрэнгүй үзэл илэрч байна.

	«Баясгалан» кино туужийн бичлэгийн хэлбэр, зураглал аятайхан болжээ. Энэхүү туужаар найруулагч Д. Хишигт кино бүтээсэн юм. Уг туужийг уншиж, киног үзэж байхад Баясгалан Дарьсүрэнгийн тусархаг сайхан сэтгэл, Чаминчулууны уран бүтээлийн хөдөлмөр хоёрыг буруугаар ойлгож гомдон «Би та нараас дутуугүй эрдэмтэй болно» гэж шаралхан, ажил мэргэжлээ өөрчлөхөөр шийдээд хот суурин газраар хэсэж явна. Уурхайчин, галт тэрэгний жолооч болох гээд амжсангүй. Бөх болох гээд ч чадсангүй. Эцэст нь бага балчраасаа шилж сонгосон адуучнаас нь сайхан ажил байхгүй гэдгийг ухаарч байна. «Баясгалан» тууж, кино хоёрын аль аль нь «уул үзэлгүй хормой битгий шуу. Ус үзэлгүй гутал битгий тайл», «Хүний сайныг ханилан явж тань» гэдэг шиг сургаалтай болжээ. Уг киноны эцсийн шийдвэрлэлт нь туужийнхаасаа илүү үнэмшилтэй билээ.

	Ч. Ойдов бол үргэлжилсэн үгийн зохиолч байлаа. Тэр нь хорь гаруй өгүүлэг, тууж бичжээ. Түүний олонх нь амьдралын гүнд шинээр бий болж байгаа юмыг товойлгон тодруулахад чиглэгдэж байна. Тэр нь «Чөтгөртэй бууц» өгүүллэгтээ ардын хувьсгалын үеийн малчдын үзэл санаанд хувьсгал болж байгааг үзүүлжээ. Урьдын цагт нэг айл аюулт халдварт өвчний гайгаар голомтоороо сүйрсэн юм байжээ. Түүнээс хойш тэрхүү нутгийг чөтгөртэй боллоо гэж цуу тараад, айлууд дүрвэн нүүжээ. Сайн эр түүнийг нь дэврүүлэн, ноёд феодлуудын мөрдлөг, хавчлагаас нуугдаж тэнд амьдарч явжээ. Гагцхүү ардын хувьсгалын ялалтын ачаар малчид гэгээрч буг чөтгөр гэж хорвоод байдаггүйг амьдралаараа батлан үзүүлж иржээ. Үүнийг Гончиг тэргүүтэй малчдын ажил үйлсээр тодруулжээ.

	Ч. Ойдов «Давхар баяр» өгүүллэгтээ малчин хүний үнэнч шударга хөдөлмөр алдар гавьяаны хэрэг болж байгааг хоньчин Борын дүрээр товойлгосон бол, «Давхар майхан» өгүүллэгтээ малчид ажил амьдралдаа шинэ зүйлийг нэвтрүүлж, малынхаа ашиг шимийг дээшлүүлж явааг өвгөн Хичээнгүйн дүрээр дурайлгажээ.

	— Хүү минь эрдэнэ шишийн дарш гэдэг мөн эрдэнэ шиг ашигтай юм даа. Манай эмгэн олигтой сүүтэй ганц үнээгээ аваад, дөрвөн ачтайгаа сумын төвд сууж байгаа юм. Энэ даршны ачаар үнээ нь бараг зуныхаа саалийг өгөөд тэд тараг бүрж байдаг шүү гэж Хичээнгүй бахархан ярьж байна. Эрдэнэ шиш тарьж, дарш хийх явдал бол тухайн үедээ шив шинэхэн зүйл байв.

	Ч. Ойдов «Амьдралын замд» өгүүллэгтээ нэгдэлжих хөдөлгөөн олны сэтгэл санааг эзэмдэж байгааг зөрчил тэмцлийн дундуур дурайлгажээ. Дашдоржийнх хүн бүл муутай, өвс бордоо, хашаа саравчгүйн харгаагаар цасан шуурганд өртөн баларчээ. Энэ байдалдаа харамсан «Намар жаахан ч гэсэн хадлан авсан болоосой» гэж Дашдоржийн гэмшиж явахад мал малын захтай Наваан Дашдоржийн энэ байдлыг ажаад «Мал харах хүнтэй боллоо» гэж баярлан:

	— Манай саалийг саана биз. Бид сайнаар яривал садан төрөл болох улс хойно доо гэж байна. Үүнийг өнгөн талаас нь харахад зудад малаа барчхаад байгаад нь сэтгэл зовж, их л өрөвч байдал гаргаж байгаа юм шиг боловч уг чанартаа Дашдоржийнхыг зарцлах уран нарийн арга сэдэж байна. Тэгэхэд сумын намын үүрийн нарийн бичгийн дарга Бадамдорж тэднийд ирээд, аж амьдралтай нь танилцаад:

	— Шударга ард хаана ч газардахгүй. Хамгийн наад зах нь та нар улсаас удаан хугацааны зээллэг авч болох байна. Нэгдэл, сангийн аж ахуйд ажиллаж болох байна гэж зөвлөв. Бас нэгдлийн дарга тааралдаад, хөдөө аж ахуйн нэгдлийн ач тусыг өгүүлж байна. Энэ бүхний ачаар Дашдоржийнх Навааны зарц бололгүй нэгдэлд элсэж, нэгдлийн малчин болохоор шийдэж байна.

	Ч. Ойдов «Хуучин танил» өгүүллэгтээ малчин ардыг морин өртөөний албанаас үүрд чөлөөлж, улсын авто өртөө байгуулагдсан түүхэн үйл явдлыг ахмад дайчин хоёр өвгөний яриагаар дүрслэн харуулжээ. Тэр хоёрын хэн хэн нь ийм л үйлсийн төлөө хувьсгал хийлцэж, хувьсгалаа хамгаалалцаж явжээ.

	Ч. Ойдов бол зөвлөлтийн мэргэжилтний яриаг сонсож, ном, сонин уншсаар яваад орос хэл сурсан билээ. Түүнээсээ санаа авч «Билэгт» өгүүллэг бичсэн юм. Түүний нь гол баатар Билэгт механикч болоод хөдөө нутагт ажиллаж байхдаа анхандаа гаргаж байгаа орос киноныхоо учрыг олохгүй, үзэгчдэд тайлбарлаж чадахгүй ичдэг байжээ. Түүний улмаас нэг киног олон дахин гаргаж баатруудын нь яриаг цөмийг цээжилж байна. Толь бичиг, орос хэл мэддэг хүмүүсийн тусламжтайгаар тэрхүү цээжилсэн үгийнхээ учрыг ойлгодог болжээ. Дараа дараачийн кинонд мэддэггүй үг нь цөөр цөөрсөөр киног ойлгож бусдад тайлбарладаг төдийгүй оросоор ярьдаг болжээ. Билэгт ингэж орос хэл сурч, эрдмийн оргил өөд мацах замаа олж байна. Тэр нь «Эв зүй» өгүүллэгтээ «өөрийн бодол санал ч байхгүй, хүн юу гэж хэлнэ түүнийг дагаад, хийсэн ажил, бүтээсэн бүтээлгүй хоёрын хооронд мөртөө сайн нэртэй явдаг» хүнийг шүүмжлэн, «хийдэг, хэлдэг, сайн муу нэр дуулдаг» шударга хүний дүрийг дурайлгажээ.

	Ч. Ойдов ингэж шинэ зүйл, ирээдүйтэй бүхнийг гярхай, ажиж, үгээр дүрслэн үзүүлэхийн зэрэгцээгээр манай урагшлах хөдөлгөөнд саад тотгор болж байгаа зүйл, социалист өмчид хүйтэн цэвдэг сэтгэлээр хандаж улс түмэнд хохирол учруулагчдыг элэглэн шүүмжилж олонд нүцгэлэн жигшүүлж явжээ. Үүнд жишээ болгож «Балбар» өгүүллэгийг хэлж болох юм. Балбар даргын шинж байдал гэнэтхэн өөрчлөгджээ. Ажлынхан нь «манай хэлтсийн дарга яагаад дуу цөөнтэй, уруу царайтай болчхов» гэлцдэг болжээ. Хүн бүр Балбарыг муухай хараад байх шиг санагдана. Энэ бүхний улмаас Балбар өөрийнхөө бузар явдлыг өөрөө шүүж байна. «Бидний ашигласан энэ зүйл хөдөөгийн, нэг багийг лавтай хангаж чадах байх. Тэгэхэд арван айлын хэрэглэх зүйлийг би ганцаараа ашиглах гэдэг юу болж байна вэ! Энэ бүхнийг бодоод байж суух газаргүй болсон шиг бодогдоно. Тэгсээр яваад Балбар хуулийн байгууллагад очиж, өөрийгөө хуйвалдагчдын хамт илчилж байна. Тэр нь «Алтан цаг» өгүүллэгтээ эрдмийг биш эрхийг сурсан, ажлыг биш гангалахыг хичээсэн өөдгүй чанарыг элэглэн шүүмжилсэн байна. Оюутан Батсүх найз бүсгүйнхээ цагийг авч өгөх гээд болгоомжгүйн гайгаар хөсөр алдаад эвдчихжээ. Түүний улмаас юу болсон гэж санана вэ? Нөгөө бүсгүй нь:

	— Арай гэж алтан цагтай болж байхад минь гээд мэгшин уйлжээ. Тэр нь Батсүхтэй танилцсанаас хойш иймэрхүү байдлыг олон удаа гаргажээ.

	— Би урьд нь уйлж байгаа хүнийг хараад дандаа өрөвдөж, хайрладаг сан. Энэ удаа уйлж байгаа хүнийг харахад харин жигших сэтгэл төрөөд түүнээс хойш уулзахаа больсон гэж Батсүх хэлж байна. Энэ бол эдийн шуналтныг жигшсэн жигшил мөн. Ч. Ойдов хэд хэдэн шог яриа зураглал бичиж, панз наймаа хийх, хувиа хичээх, мэдэмхийрэн дээрэнгүйлэх зэрэг өөдгүй чанарыг элэглэн шүүмжилж, олонд жигшүүлж явжээ.

	Тэр нь «Бөхбат» тууж бичжээ. Түүнийг нь «Хөдөлмөр» сонинд ажиллаж байхдаа хэд хэдэн дугаар дамжуулан нийтэлснээ тодхон санаж байнам. Зохиолч эл тууждаа архи шилээсээ бусдыг ууж, хэчнээн сайхан хүнийг хүн биш болгож, амь насанд нь аюул учруулдгийг сэтгэлд хоногштол дүрслэн үзүүлжээ. «Эхлээд хүн архийг уудаг юм. Ахиж байгаа явдал бол архи хүнийг ууж байгаа нь тэр юм» гэж Ч. Ойдов бичжээ. Түүнийг Бөхбатын үйл явдал, тэвчээргүй шинжээр дүрслэн үзүүлжээ. Бөхбат бол дээд боловсролтой, оролдлого сайтай, аятайхан залуугийн дүр билээ. Тэр нь Навчтай дэр нийлүүлжээ. «Навч бол ганцхан зөөлөн цагаан царайгаараа, тунгалаг хар нүдээрээ, инээхэд тодордог баруун хацар дээрх хөөрхөн хонхроороо биш, ариун цагаан сэтгэлээрээ, ааш зангийн хөөрхнөөрөө хүн бүгдийн дурыг булаам хүүхэн билээ. Түүний ээж нь «Бурхан» шиг сайхан сэтгэлтэй авгай. Энэ хоёрын шинж төрх зан чанарыг тун аятайхан дүрслэн үзүүлжээ. Бөхбат ямар нэг юманд хавчигдаж ядарсан юмгүй хангалуун сайхан л аж төрж явлаа. Багшлахын зэрэгцээгээр ном орчуулж, олны хайр хүндэтгэлийг ч хүлээж эхэлжээ. Гагцхүү үүндээ эрдэж толгойн ядаргааг гаргах нэрийдлээр шар айраг, архи балгадаг болжээ. Даамжирсаар шараа архи, шар айргаар тайлдаг болжээ. Хашир хүмүүс түүнийг нь буруушаавч хайхарсангүй. Сургууль багш нарынхаа зэмлэлийг ч тоосонгүй. Архичин «найз» нартай болж тэдэндээ уруу татагдаад баларч явна. «Архи уух ерөөсөө муухай юм байна. Мөнгөөрөө өвчин худалдаж авсан хэрэг. Үүнээс хойш архи уухыг больё» гэж олон дахин бодож, гэргийдээ олон дахин ам өчиг өгчээ. Гэсэн ч бодсон бодол, өгсөн ам тангарагтаа хүрэлгүй, гэргий, хадам ээжийнхээ сайхан сэтгэлийг бузарлаж гүйцэв. Хадам ээж нь архинаас гаргах арга сураглаж, «хулгана хуураад өгье», «Арцтай архи уулгая» гэж ч байна. Бөхбат ариухан сэтгэлтэй хөөрхөн шавь нарынхаа урмыг ч хугалж гүйцэв. Сургуулийн захиргаа, ХЗЭ-ийн байгууллага түүнийг өөд татах гэж янз бүрийн арга хэрэглэж байна. Тэр болгонд Бөхбат өөрийгөө өмөөрч эднүүс намайг ад үзэж байна гэж үзэж жинхэнэ нөхдөдөө гомдож байна. Яв явсаар солиорч эхлэв. Энэ туужид Бөхбат, Навч нарын сэтгэлийн өчгийг сайн гаргажээ. 

	«Ийм хүнтэй хувь заяагаа яаж холбон суух вэ гэж хэлээд салах бол хамгийн амархан санагдана. Харин сайн сайхан нэртэй алдартай явахад нь суучхаад, нэгэнт ийм болохоор нь хаяад явна гэдэг туйлын буруу. Манай үеийн хүний дотор байж болохгүй зүйл. Хувьсгалт залуучуудын эвлэлийн гишүүний өөрийн нь үүрэг зорилгод таарахгүй. Нөгөө талаар одоо сэтгэл санаагаар ийм уналтад байгаа хүн хэрэв намайг салах юм бол бүр замаа алдана. Ямар ч л гэсэн нөхрийгөө хүмүүжүүлж авахын төлөө бүх хүчээ дайчилъя. Ийм болгосон явдал надад ч бас буруу бий» гэж Навч сэтгэлийн өчгөө илэрхийлж байна. Ингээд Бөхбатыг сүү таргаар эмчилж байна. Үүнд гагцхүү Бөхбатын тэвчээр л шийднэ. Ч. Ойдов:

	— Бөхбат эрдэм билигтэй хэчнээн сайхан залуу байлаа даа. Архи түүнийг ямар болгож вэ? Тэр нь уншигчдын ой тойнд шингэж, архийг үнэхээр жигшүүлж л чадвал Бөхбатыг бичсэний минь зорилго бүтнэ гэж ярьдаг байж билээ. «Бөхбат» бол хүний ариун сэтгэлийг хүндэтгэж архийг жигшүүлэх, архаг архичныг эмчлэх «увдисаар» дүүрэн билээ.

	Ч. Ойдов бол сэтгүүлч хүн байлаа. Тэр нь 1945 оны ариун дайны өдрүүдэд «Улаан од» сонины сурвалжлагчаар ажиллаж явав. Тэр нь аян дайны хатуу бэрхийг туулж, ардын армийн дайчдын эрэлхэг баатарлаг үйлсийг илтгэн харуулсан. «Даригангаас Долнуур хүртэл», «Манай цэрэг Жэ-хэд орсон нь», «Фронтод явсан замын тэмдэглэл», «Цэргийн дуу бүжгийн чуулга Өвөр Монголд тоглов» зэрэг олон тэмдэглэл, сурвалжилга, найруулал бичсэн байна. Тэдгээртээ болсон түүхэн явдлыг ямар нэгэн хачиргүйгээр өгүүлжээ. Манай армийн дайчид зөвлөлтийн армийнхантай мөр зэрэгцэн давшиж, уул, хад, ус мөрөн, элс манхныг зориг баатарлагаар даван туулж дайсны эсэргүүцлийг хиар цохин, өвөр монгол, зүүн хойд хятадыг японы самуурай нарын савраас чөлөөлөлцөж билээ. Морьт цэрэг, танкны анги давшиж дотоод монголын нутагт оров... «Илдэн бэйлийн хошууны нэг ард японы түрэмгийлэн эзлэгч бузар яргачдыг бүрмөсөн устгах, их хэрэгт зориулъя гэж дөчин тэмээгээ хурандаа Доржийн ангид бэлэглэж байв» гэх мэтээр чөлөөлөгдсөн нутгийн ард түмэн манай армийн дайчдыг өөрийнхөө жинхэнэ чөлөөлөгч, аврагч гэж үзэж халуун тодоор угтаж байсныг хэлжээ. Долнуур хотын зах руу ормогц гуйлгачин хүмүүс үзэгдэж, мөн хотын гол гудамжид нь хүн тамирдан үхэж байгаа нь харагдаж байжээ. Манай ардын дайчид зөвлөлтийн армийнхантай хамт урагшилж, нийтийн дайсныг сөнөөн дарж, тиймэрхүү хүмүүст эрх чөлөөгөө олоход нь тусалсан түүхтэй. Түүнийг хэн, хэдийд ч түүхийн хуудаснаас баллаж чадахгүй.

	Ч. Ойдов дөчөөд оны эцэс, тавиад оны эхээр БНУАУ, ЗСБНХУ-аар айлчилсан билээ. Тэр нь «Улаанбаатараас Москва хүртэл» тэмдэглэлдээ социализмын ууган орны нийслэл Москвагийн хөгжил бадралыг голдуу тоо баримтаар батлан өгүүлжээ. «Москвагийн хүн маш эелдэг зантай, найрсгийн дээр хотын доторх ямар ч тээвэр, олон нийтийн газар эмэгтэйчүүд, хөгшид босоо зогсоод, залуучууд сууж байдаггүй... Бас хэчнээн олон хүн цугларавч бие биесийг түлхэх осол гаргадаггүйн гадна ямар нэг газар орж гарахад Москвагийн хүмүүс ямагт дэргэдэх хүнээ хүндэтгэнэ» гэх мэтээр Москвагийнхны эрдэм соёл ажил хөдөлмөр, зан заншлыг бахархан бичсэн байна. Энэ нь Москвагийнхнаас бидэнд сурч хэвшүүлбэл зохих зүйл их байна гэсэн санаагаар нэвтэрхий билээ. Ч. Ойдов Унгарын ард түмний хувьсгалт тэмцлийн ололт амжилтыг илтгэсэн хэд хэдэн тэмдэглэл бичиж сонин сэтгүүлд нийтлүүлжээ.

	Тэр нь тавиад онд «Матар» сэтгүүлд ажиллаж байв. Зохиолч, сэтгүүлч, кино найруулагч, операторуудтай цуг эх орноороо их аялжээ. Ингэж явахдаа хөдөлмөрч түмнийхээ амьдрал тэмцлийн тухай олон тэмдэглэл найруулал бичсэн байна. Тэр нь «Түүхт нутаг» тэмдэглэлдээ харийн зэвсэгт дээрэмчдийн довтолгоог Магсаржав, Сүхбаатар нарын удирдлагын дор бут ниргэж байсан нутаг, Японы самуурай нарын түрэмгийллийг Монгол Зөвлөлтийн дайчдын ниргэсэн нутаг Халх голынхон энх тайван цагт тэнэгэр сайхан аж төрж байгааг өгүүлжээ. Суртлын бригадынхан малчин ардуудад шашингүйн суртал нэвтрүүлэг хийж, кино үзүүлж байна. Тал нутаг, ялангуяа Буйр нуурын сайхныг үгээр зураад, «их ус харсан хүн уйддаггүй гэж үнэн шүү» гэжээ.

	Ч. Ойдов олон найруулал бичиж, малчин, ажилчны хөдөлмөрч, тусархаг сайхан чанарыг товойлгожээ. «Өртөөний гадаа» найруулалдаа хуучин цагт өртөөний алба намын алба байсныг өвгөн Чойжилын яриагаар дүрслэн харуулжээ. Тэр нь Өвөрхангай аймгийн авто өртөөний гадаа шуудангийн машинд суух гэж байхдаа:

	— Би урьд нь хүний хошуу нутагт очиж манжийн өртөө хийж байсан юм. Тэгээд...ах дүү төрөл төрөгсдөөсөө холдчихоод, тэдэнтэйгээ уулзаж бараг чаддаггүй байлаа. Харин улсын авто өртөө байгуулагдсанаас хойш жил бүр очиж, ирж байдаг боллоо гэж ярьж байна. Ингэж манай орны малчид эх орныхоо хөгжлийн эрч, далайц, техникийн ач тусыг алхмаас алхамд үзэж, түүгээрээ бахархаж иржээ.

	Ч. Ойдов «Говийн хүүхнүүд» найруулалдаа Өмнөговийн ажилч хичээнгүй бүсгүйчүүдийн зан чанар, шинж төрхийг зуржээ. Баяндалай сумын артелийн мужаан Догоо, баяны зарцаас үйлдвэрийн ажилчин болж жаргалаа эдэлж явна. Тэр нь гэрийн мод, худгийн онгоц хийж, бас гантиг чулуугаар бичгийн хэрэглэл урлаж байна. Тэгээд:

	Артель бол миний гэр орон болсон юм гэж бахархан өгүүлж байна. Нэгдлийн малчин Долгор хатуу ширүүн байгальтай эрэлхэг баатарлагаар тулалдаж, хөдөлмөрөөр хатуужжээ. Тэр нь юм үзэж нүд тайлахын хүслэнгээр бялхаж явна.

	— Цаг эрт, нас залуу байна. Ганцхан сайн ажиллаад л бүтээл гаргаж л байвал учир бий гэж ярьж байна. Тэгэхэд Цэнджав малаа хариулж, ном уншиж, соёлжиж явна. Зохиолч энэ бүхнийг бахархан дүрслээд:

	— Говь нутгийн хүүхнүүд гойд сайн ажилтай гэдэг үнэн юм даа гэж бичжээ.

	Ч. Ойдов «Алтайн оргил», «Хоёр оргил» зэрэг найруулалдаа Алтайн цаадах хөдөө аж ахуйн нэгдлийнхний ажил, амьдрал, сэтгэл санааг өгүүлээд, малын тэжээлийн бат бааз байгуулахын чухлыг сайн муу хоёр нэгдлийн ажлаар үзүүлжээ. «Шумуул хөх түрүү хоёр зай завсаргүй бужигнасан шатам халуунд цагаан морь улаан болтлоо шумуулд идүүлээд байхад зориг төгөлдөр хадланчид зогсоо зайгүй ажиллан... өвсийг налуулж байхад хойноос нь тармуурчид явж цуглуулна. Түүний хойноос... бухалдаж байна». Тэгэхэд хадлан авдаггүй нэгдлийн гишүүд «сэрүүн сайхан ууландаа ганц нэг шуудай өвс зулгаасан болоод сууж байна». Тийм хүмүүс өвөл хатуудаад ирэхлээр нь бачимдаж, нэгдлийн зөвлөл, намын хороонд асуудал тавьж, тогтоол гаргуулаад, хадлан их авсан нэгдлээс авдаг байна. Зохиолч үүнийг шүүмжлээд, ид хадлангийн үед их ажилламаар юм гэсэн санааг дэвшүүлжээ.

	Ч. Ойдов «Тракторчдын дунд» найруулалдаа хөдөө аж ахуйн механикжуулагч нарын ажил хөдөлмөр, хамтач сайхан чанар, зориг хатуужлыг товойлгосон байна. Гунан үхрийн эвэр хуга хөлдөм гурван есийн хүйтэнд тракторч нар засвар хийж, жин тээж, малчид тариаланчдад тусалж байна.

	— Манай бригадынханд ер нь чиний миний ажил гэж байдаггүй гэж тракторч Хишигдорж ярьж байна.

	Ч. Ойдов жүжгийн зохиол, киноны тухай хэд хэдэн шүүмж бичжээ. Тэр нь «Жүжгийн зохиолын уралдааныг чанаржуулъя» өгүүлэлдээ жүжгийн зохиолын сэдвийг зөв сонгож олох, баатруудын үйл явдал, хөдлөл, зан чанар, зөрчлийг тайз дээр өрж тааруулан, үзэл санааг тодруулахын чухлыг онцлон өгүүлсэн байна. Тэр нь жүжгийн зохиолд хүмүүсийн зан байдал, шинэ хуучны зөрчлийг тод гаргасан байх ёстой гэж үзээд, зохиолоо энэ л зарчмаар бичиж явлаа. Жүжгийн зохиолч, авьяастныг тодруулан, бүтээл дээр нь өсгөх явдал Монголын зохиолчдын эвлэлийн хороо, Урлагийн хэрэг эрхлэх хороо (Одоогийн Соёлын Яам), орон нутгийн нам, улс олон нийтийн байгууллага утга зохиолын секц (одоогийн утга зохиолын нэгдэл) их үүрэгтэй гэж байжээ.

	Ч. Ойдов бол манай үеийн жүжиг, киноны нэрт зохиолчийн нэг мөн. Тэр нь Улсын хөгжимт драмын театр, «Монгол кино» үйлдвэрийн уран бүтээлч жүжиг киноны зохиолчидтой хамтран ажиллаж, тэднээс цуцалтгүй сурах замаар уран бүтээлийн амжилт олж байв. Тэрчлэн сайн дурын уран сайханчдын эрэлт хэрэгцээг соргогоор ажиглаж, тэдний урын санг баяжуулах үйлст хувь нэмрээ оруулсан байна. Түүний бичсэн нэг бүлэгт жүжиг, жижиг үзэгдлүүд нь тухайн үедээ үзэгч олны анхаарлыг татаж байсан асуудлыг хөндөж, хурц тод, товчхоноор үзүүлэхэд чиглэж байв. Зохиолч, сэтгүүлч, уран бүтээлч нөхөдтэй цуг хөдөө нутгаар аялж, малчин түмнийхээ аж амьдрал, үзэл санаа ёс суртахууны их өөрчлөлтийг гярхай ажиглаж, тухай бүрд нь найруулал тэмдэглэл бичиж явжээ. Энэ нь түүний уран сэтгэлгээний өсөлт, уран бүтээлийн сэдвийн ширгэшгүй ундарга болж байв. Ч. Ойдовын зохиол бүтээл бол голдуу ухуулгын шинжтэй бөгөөд ойлгомжтой билээ. Түүний урласан Төмөр, Насанбат, Баясгалан, Дарьбазар, Ариунаа мэтийн дүрүүд уншигч, үзэгч түмний сэтгэлд шингэж, амьдрал, тэмцлийн нь дотнын зөвлөгч болж явна.

